
(ეროვნული რეფერალური მექანიზმი)
თავი I.  ზოგადი დებულებები
მუხლი 1. ქალთა მიმართ ძალადობის ან/და ოჯახში ძალადობის მსხვერპლთა გამოვლენის, მათი დაცვის, დახმარებისა და რეაბილიტაციის ეროვნული რეფერირების პროცედურების  (ეროვნული რეფერალური მექანიზმის) რეგულირების სფერო 
1.  ქალთა მიმართ ძალადობისა და ოჯახში ძალადობის   მსხვერპლთა გამოვლენის, მათი დაცვის, დახმარებისა და რეაბილიტაციის ეროვნული რეფერირების პროცედურები (შემდგომში - ეროვნული რეფერალური მექანიზმი) განსაზღვრავს სახელმწიფო ორგანოებისა და სხვა შესაბამისი სუბიექტების ფუნქციებს, უფლება-მოვალეობებსა და კომპეტენციას, აგრეთვე მათი საქმიანობის კოორდინაციის წესს ქალთა მიმართ ძალადობის ან/და ოჯახში ძალადობის  მსხვერპლთა გამოვლენის, მათი დაცვის, დახმარებისა და რეაბილიტაციის უზრუნველსაყოფად.
2. ეროვნული რეფერალური მექანიზმი, ასევე განსაზღვრავს იმ ღონისძიებებსა და მათი განხორციელების პირობებს, რომელიც მიმართული იქნება ქალთა მიმართ ძალადობის და ოჯახში ძალადობის  მსხვერპლთა გამოვლენაზე, მათ დაცვასა და რეაბილიტაციაზე, აგრეთვე ქალთა მიმართ ძალადობისა  და ოჯახში ძალადობის პრევენციაზე.
3. ეროვნული რეფერალური მექანიზმით გათვალისწინებული ღონისძიებების განხორციელებაში, საქართველოს კანონმდებლობით დადგენილი წესით, უფლებამოსილნი არიან, ასევე მონაწილეობა მიიღონ ადგილობრივი თვითმმართველობის (მუნიციპალიტეტის) ორგანოებმა, საერთაშორისო ორგანიზაციებმა და ადგილობრივმა არასამთავრობო ორგანიზაციებმა.

4.  ქალთა მიმართ ძალადობის ან/და ოჯახში ძალადობის მსხვერპლი არასრულწლოვნის მიმართ ძალადობის შემთხვევის გამოვლენის, მისი დაცვის, დახმარებისა და რეაბილიტაციის საკითხები განისაზღვრება „ბავშვთა დაცვის მიმართვიანობის (რეფერირების) პროცედურების დამტკიცების თაობაზე“ საქართველოს მთავრობის 2016 წლის 12 სექტემბრის №437 დადგენილებით. 

5. ეროვნული რეფერალური მექანიზმი ხელს უწყობს შეზღუდული შესაძლებლობის მქონე (შშმ) ქალთა მიმართ ძალადობის ან/და ოჯახში ძალადობის შშმ პირების იდენტიფიცირების და რეაგირების ფარგლებში გონივრული მისადაგების პრინციპის უზრუნველყოფას. 
მუხლი 2. ეროვნული რეფერალური მექანიზმის მიზანი
ეროვნული რეფერალური მექანიზმის ძირითადი მიზანია იმ ღონისძიებათა ერთობლიობის განსაზღვრა, რომელიც ხელს შეუწყობს ქალთა მიმართ ძალადობის და ოჯახში ძალადობის პრევენციას, ფაქტების დროულ გამოვლენას, ქალთა მიმართ ძალადობის და ოჯახში ძალადობის მსხვერპლთა მხარდაჭერას, რაც მოიცავს მსხვერპლთა დაცვას, დახმარებასა და რეაბილიტაციას და ამ მიზნით სახელმწიფო ორგანოების სწრაფ, კოორდინირებულ და ურთიერთშეთანხმებულ საქმიანობას.   
მუხლი 3. ეროვნული რეფერალური მექანიზმის ძირითადი პრინციპები და ამოცანები
1. ეროვნულ რეფერალურ მექანიზმს საფუძვლად უდევს შემდეგი ძირითადი პრინციპები და ამოცანები:
ა) ქალთა მიმართ ძალადობასა და  ოჯახში ძალადობაზე დროული და ოპერატიული რეაგირება;

ბ) ქალთა მიმართ ძალადობისა და ოჯახში ძალადობის მსხვერპლთა უსაფრთხოების უზრუნველყოფა, მისი პატივისა და ღირსების დაცვა;

გ) ქალთა მიმართ ძალადობისა და ოჯახში ძალადობის მსხვერპლთა მხარდაჭერის (მათ შორის სოციალური და სამართლებრივი) ეფექტიანი სისტემის განხორციელება; 
დ) ქალთა მიმართ ძალადობისა და ოჯახში ძალადობის მსხვერპლთა მიმართ არადისკრიმინაციული მოპყრობა; 
ე) პირის უფლება ინფორმირებული არჩევანის (საკუთარი არჩევანისა და ნებაყოფლობითი გადაწყვეტილების) საფუძველზე მიიღოს ქალთა მიმართ ძალადობისა და ოჯახში ძალადობის მსხვერპლთათვის გათვალისწინებული (მათ შორის სოციალური და სამართლებრივი) მომსახურება (მომსახურებები); ინფორმირებული არჩევანი, ასევე, ეფუძნება შშმ ქალთა

,ოჯახში ძალადობის მსხვერპლ შშმ პირთა და ენობრივი ბარიერის მქონე მსხვერპლთა საჭიროებებს და ინტერესებს, რაც გულისხმობს ინფორმაციის მიწოდებას სხვადასხვა ფორმატით და მათთვის გასაგებ ენაზე, საჭიროებიდან გამომდინარე;
ვ) ქალთა მიმართ ძალადობისა და ოჯახში ძალადობის მსხვერპლთა, მონაცემებისა და მათთვის მიწოდებული მომსახურებ(ებ)ის (დაცვის ღონისძიებ(ებ)ის) კონფიდენციალურობის დაცვა; 
ვ1) შშმ და ენობრივი ბარიერის მქონე მსხვერპლთა შემთხვევაში ჩართული/დამხარე სპეციალისტების (უცხო ენის თარჯიმანი, ჟესტური ენის თარჯიმანი, მეტყველების თერაპევტი, ფსიქოლოგი, ოკუპაციური თერაპევტი, ჯანმრთელობის დაცვის პერსონალი და სხვ.) და მხარდამჭერ პირთა მიერ კონფიდენციალურობის დაცვა;  

ზ) ქალთა მიმართ ძალადობისა და ოჯახში ძალადობის წინააღმდეგ მიმართულ ღონისძიებებში სახელმწიფო ორგანოების თანამშრომლობისა და კოორდინაციის უზრუნველყოფა;

თ) მოძალადის მიმართ ეფექტიანი, მოქნილი და პროპორციული მექანიზმების გამოყენება;

ი) შშმ მსხვერპლთან მუშაობის პროცესში გონივრული მისადაგების პრინციპის გამოყენება კომუნიკაციის სპეციფიკურობისა  და სხვა საჭიროებების გათვალისწინების მიზნით; 

კ) ეთნიკური, კულტურული და რელიგიური თავისებურებების გათვალისწინება  ქალთა მიმართ ძალადობის ან/და ოჯახში ძალადობის მსხვერპლთა იდენტიფიცირების და  ძალადობაზე რეაგირების ფარგლებში;

ლ) ქალთა მიმართ ძალადობისა და ოჯახში ძალადობის მსხვერპლზე ორიენტირებული მიდგომების ჩამოყალიბების ხელშეწყობა;
მ) ქალთა მიმართ ძალადობისა და ოჯახში ძალადობის წინააღმდეგ პრევენციული ღონისძიებების განხორციელების უზრუნველყოფა.
2. ეროვნული რეფერალური მექანიზმი ეფუძნება ქალთა მიმართ ძალადობისა და ოჯახში ძალადობის გენდერულ გაგებას, ეფუძნება ქალთა მიმართ ძალადობისა და ოჯახში ძალადობის მსხვერპლთათვის  ხელმისაწვდომი (მათ შორის კომპლექსური) მომსახურებისა და კოორდინირებული საქმიანობის ხელშეწყობის პრინციპს და აგრეთვე ითვალისწინებს მოწყვლადი პირების, მათ შორის, შეზღუდული შესაძლებლობის მქონე პირთა, მხარდაჭერის მიმღებ პირთა, ხანდაზმულთა და ენობრივი ბარიერის მქონე პირთა საჭიროებებს. სახელმწიფო უწყებებს/ორგანიზაციებს შორის თანამშრომლობა და კოორდინირებული მოქმედება წარმოადგენს  ეროვნული რეფერალური მექანიზმის ეფექტიანი განხორციელების უმნიშვნელოვანეს წინაპირობას. 
მუხლი  4. ეროვნულ რეფერალურ მექანიზმში გამოყენებული  ტერმინთა განმარტება
1. ეროვნულ რეფერალურ მექანიზმში გამოყენებულ ტერმინებს აქვთ შემდეგი მნიშვნელობა:
ა) ოჯახში ძალადობა - ოჯახის ერთი წევრის მიერ მეორის კონსტიტუციური უფლებებისა და თავისუფლებების დარღვევა ფიზიკური, ფსიქოლოგიური, ეკონომიკური, სექსუალური ძალადობით ან იძულებით, აგრეთვე საქართველოს სისხლის სამართლის კოდექსის 111 და 1261 მუხლებით გათვალისწინებული დანაშაულები; 
ბ) ქალთა მიმართ ძალადობა - საზოგადოებრივ თუ პირად ცხოვრებაში ქალების მიმართ გენდერული ნიშნით ჩადენილი ძალადობისათვის დამახასიათებელი ყველა ქმედება, რომელთაც შედეგად მოჰყვება ან შეიძლება მოჰყვეს ქალებისთვის ფიზიკური, ფსიქოლოგიური ან სექსუალური ტანჯვის ან ეკონომიკური ზიანის მიყენება, მათ შორის, ასეთი ქმედებების ჩადენის მუქარა, ქალების იძულება ან მათთვის თავისუფლების თვითნებური აღკვეთა;

გ) ფიზიკური ძალადობა – ცემა, წამება, ჯანმრთელობის დაზიანება, თავისუფლების უკანონო აღკვეთა ან სხვა ისეთი მოქმედება, რომელიც იწვევს ფიზიკურ ტკივილს ან ტანჯვას; ჯანმრთელობის მდგომარეობასთან დაკავშირებული მოთხოვნების დაუკმაყოფილებლობა, რაც იწვევს მსხვერპლის ჯანმრთელობის დაზიანებას ან სიკვდილს;
დ) ფსიქოლოგიური ძალადობა – შეურაცხყოფა, შანტაჟი, დამცირება, მუქარა ან სხვა ისეთი მოქმედება, რომელიც იწვევს ადამიანის პატივისა და ღირსების შელახვას;
ე) იძულება – ადამიანის ფიზიკური ან ფსიქოლოგიური იძულება, შეასრულოს ან არ შეასრულოს მოქმედება, რომლის განხორციელება ან რომლისგან თავის შეკავება მისი უფლებაა, ანდა საკუთარ თავზე განიცადოს თავისი ნება-სურვილის საწინააღმდეგო ზემოქმედება;

ვ) სექსუალური ძალადობა – სქესობრივი კავშირი ძალადობით, ძალადობის მუქარით ან მსხვერპლის უმწეობის გამოყენებით; სქესობრივი კავშირი ან სექსუალური ხასიათის სხვაგვარი მოქმედება ან გარყვნილი ქმედება არასრულწლოვნის მიმართ;
ზ) ეკონომიკური ძალადობა – ქმედება, რომელიც იწვევს საკვებით, საცხოვრებელი და ნორმალური განვითარების სხვა პირობებით უზრუნველყოფის, საკუთრებისა და შრომის უფლებების განხორციელების, აგრეთვე თანასაკუთრებაში არსებული ქონებით სარგებლობისა და კუთვნილი წილის განკარგვის უფლების შეზღუდვას;

თ) მსხვერპლი – ქალი, აგრეთვე ოჯახის ნებისმიერი წევრი, რომელთა კონსტიტუციური უფლებები და თავისუფლებები დაირღვა ფიზიკური, ფსიქოლოგიური, ეკონომიკური ან სექსუალური ძალადობით ან იძულებით და რომლებსაც მსხვერპლის სტატუსი განუსაზღვრა საქართველოს შინაგან საქმეთა სამინისტროს შესაბამისმა სამსახურმა, სასამართლო ორგანომ ან/და გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორის კომისიასთან არსებულმა ქალთა მიმართ ძალადობის ან/და ოჯახში ძალადობის მსხვერპლის სტატუსის განმსაზღვრელმა ჯგუფმა (შემდგომში -მსხვერპლის იდენტიფიცირების ჯგუფმა);
ი) დაზარალებული - საქართველოს სისხლის სამართლის კოდექსით გათვალისწინებულ ოჯახურ დანაშაულებსა (მუხლი 111) და ოჯახში ძალადობის (მუხლი 1261) დანაშაულზე, საქართველოს კანონმდებლობით დადგენილი წესით, დაზარალებულად ცნობილი პირი. ქალთა მიმართ ძალადობის შემთხვევაში, ასევე საქართველოს სისხლის სამართლის კანონმდებლობით გათვალისწინებულ  დანაშაულებზე (გენდერული ნიშნით), საქართველოს კანონმდებლობით დადგენილი წესით, დაზარალებულად ცნობილი ქალი; 
კ) სავარაუდო მსხვერპლი – პირი, რომელსაც მიაჩნია, რომ არის ოჯახში ძალადობის ან/და ქალთა მიმართ ძალადობის  მსხვერპლი და რომელიც მსხვერპლის სტატუსის განსაზღვრის მიზნით მიმართავს საქართველოს შინაგან საქმეთა სამინისტროს შესაბამის სამსახურს, სასამართლო ორგანოს ან/და იდენტიფიცირების ჯგუფს;
ლ) ოჯახის წევრი – დედა, მამა, პაპა, ბებია, მეუღლე, არარეგისტრირებულ ქორწინებაში  მყოფი პირი, შვილი (გერი), მინდობით აღსაზრდელი, მინდობით აღმზრდელი (დედობილი, მამობილი), დედინაცვალი, მამინაცვალი, შვილიშვილი, და, ძმა, მეუღლის მშობელი, არარეგისტრირებულ ქორწინებაში მყოფი პირის მშობელი, შვილის მეუღლე (მათ შორის, არარეგისტრირებულ ქორწინებაში მყოფი), ყოფილი მეუღლე, წარსულში არარეგისტრირებულ ქორწინებაში მყოფი პირი, მეურვე, მზრუნველი, მხარდამჭერი, მეურვეობისა და მზრუნველობის ქვეშ მყოფი პირი, მხარდაჭერის მიმღები, აგრეთვე პირები, რომლებიც მუდმივად ეწევიან ან ეწეოდნენ ერთიან საოჯახო მეურნეობას;
მ) მოძალადე – ოჯახის წევრი, რომელიც არღვევს ოჯახის სხვა წევრის კონსტიტუციურ უფლებებსა და თავისუფლებებს ფიზიკური, ფსიქოლოგიური, სექსუალური ან ეკონომიკური ძალადობით ან იძულებით, აგრეთვე საქართველოს სისხლის სამართლის კოდექსით გათვალისწინებულ ოჯახურ დანაშაულებსა (მუხლი 111) და ოჯახში ძალადობის (მუხლი 1261) დანაშაულზე ბრალდებული (მსჯავრდებული) პირი. ქალთა მიმართ ძალადობისას მოძლადედ მიიჩნევა, აგრეთვე ოჯახის წევრი ან ნებისმიერი სხვა პირი, რომელიც ბრალდებულია საზოგადოებრივ თუ პირად ცხოვრებაში ქალის მიმართ გენდერული ნიშნით განხორციელებული შესაძლო დანაშაულის ჩადენაში ან მსჯავრდებულია სასამართლოს მიერ გამოტანილი გამამტყუნებელი განაჩენის საფუძველზე საზოგადოებრივ თუ პირად ცხოვრებაში ქალის მიმართ გენდერული ნიშნით განხორციელებული დანაშაულის ჩადენის ფაქტზე; 
ნ) ქალთა მიმართ ძალადობა გენდერული ნიშნით გულისხმობს ქალის წინააღმდეგ მიმართულ ძალადობას იმის გამო, რომ ის ქალია ან რომლის ჩადენის მოტივი ან კონტექსტი კავშირშია გენდერულ დისკრიმინაციასა და ქალის დაქვემდებარებულ როლთან, რაც გამოიხატება ქალზე უფლებების ქონის სურვილით, ქალთან შედარებით უპირატესი მდგომარეობით, ქალის მიმართ მესაკუთრული დამოკიდებულებით, მისი ქცევის კონტროლით ან გენდერთან დაკავშირებული სხვა მიზეზით;
ო) თავშესაფარი – ძალადობის მსხვერპლთა (დაზარალებულთა) დროებითი საცხოვრებელი ან საქართველოს ოკუპირებული ტერიტორიებიდან დევნილთა,  შრომის, ჯანმრთელობისა და სოციალური დაცვის სამინისტროს სისტემაში ან/და არასამეწარმეო იურიდიული პირის ბაზაზე არსებული ძალადობის მსხვერპლთა (დაზარალებულთა) დროებითი განთავსების ადგილი, რომელიც ემსახურება მსხვერპლთა (დაზარალებულთა) ფსიქოლოგიურ-სოციალურ რეაბილიტაციას, იურიდიულ და სამედიცინო დახმარებას, აგრეთვე დაცვის ღონისძიებებს; 
პ) კრიზისული ცენტრი – სავარაუდო მსხვერპლთა და მსხვერპლთა დროებითი განთავსების ადგილი, რომელიც ემსახურება ფსიქოლოგიურ-სოციალურ რეაბილიტაციას, პირველად და გადაუდებელ სამედიცინო მომსახურებასა და სამართლებრივ დახმარებას. კრიზისულ ცენტრში პირის (მასზე დამოკიდებული პირების) განთავსება შესაძლებელია მსხვერპლის სტატუსის განსაზღვრამდე და სტატუსის განსაზღვრის შემდეგ, იმ შემთხვევაში, თუ მსხვერპლი არ გამოთქვამს თავშესაფარში მისი საცხოვრებლად განთავსების სურვილს და საჭიროებს მხოლოდ ფსიქოლოგიურ-სოციალურ რეაბილიტაციას ან/და სამართლებრივ დახმარებას ან/და პირველად და გადაუდებელ სამედიცინო მომსახურებას თავშესაფარში ცხოვრების გარეშე;
ჟ) არასრულწლოვანი, ბავშვი - 18 წლამდე ასაკის პირი;
რ) დამოკიდებული პირი - მსხვერპლზე დამოკიდებული ოჯახის არასრულწლოვანი და/ან სრულწლოვანი წევრი;

ს) შეზღუდული შესაძლებლობის მქონე პირი – პირი მყარი ფიზიკური, ფსიქიკური, ინტელექტუალური ან სენსორული დარღვევებით, რომელთა სხვადასხვა დაბრკოლებასთან ურთიერთქმედებამ შესაძლოა  ხელი შეუშალოს საზოგადოებრივ ცხოვრებაში ამ პირის სრულ და ეფექტიან მონაწილეობას სხვებთან თანაბარ პირობებში;

ს1) გონივრული მისადაგება - პრინციპი, რომელიც ყოველ კონკრეტულ შემთხვევაში იმ აუცილებელი და შესაფერისი ცვლილებების განხორციელებას გულისხმობს, რაც არ განაპირობებს არაპროპორციულ ან გადამეტებულ ტვირთს ან ვალდებულებას და უზრუნველყოფს შეზღუდული შესაძლებლობის მქონე პირის უფლებებისა და თავისუფლებების სხვებთან თანასწორ პირობებში რეალიზებას;
ტ) ხანდაზმული პირი - ამ კანონის მიზნებისათვის ხანდაზმულად მიიჩნევა საპენსიო ასაკს მიღწეული 65 წლის პირი;

უ) ენობრივი ბარიერის მქონე პირი - პირი, რომელიც არ ფლობს ან სათანადოდ არ ფლობს სამართალწარმოების ენას;

ფ) პრევენციის მექანიზმები - „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის მე-6 მუხლით ოჯახში ძალადობის ან/და ქალთა მიმართ ძალადობის  წინააღმდეგ გათვალისწინებული ღონისძიებები;
ქ) სოციალური მომსახურება - „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის მე-8 მუხლით გათვალისწინებული ღონისძიებები;
ღ) სოციალური მუშაკი – სოციალური მომსახურების განმახორციელებელი სპეციალური უფლებამოსილების მქონე პირი, რომელიც საქმიანობს საქართველოს ოკუპირებული ტერიტორებიდან დევნილთა, შრომის, ჯანმრთელობისა და სოციალური დაცვის სამინისტროს სისტემაში ან ადგილობრივ თვითმმართველობებში;
ყ) სამედიცინო დაწესებულებები - „სამედიცინო დაწესებულებების კლასიფიკაციის განსაზღვრის თაობაზე“ საქართველოს შრომის, ჯანმრთელობისა და სოციალური დაცვის მინისტრის 2016 წლის 4 მარტი  №01-9/ნ  ბრძანების დანართით გათვალისწინებული დაწესებულებები (მათ შორის, სოფლის ექიმი);
შ) საგანმანათლებლო დაწესებულებები - საქართველოს კანონმდებლობით გათვალისწინებული ზოგადსაგანმანათლებლო, პროფესიული და უმაღლესი საგანმანათლებლო დაწესებულებები;

ჩ) ქალთა მიმართ ძალადობის და ოჯახში ძალადობის ფაქტის პირველადი იდენტიფიკაცია - საქართველოს კანონმდებლობითა და ეროვნული რეფერალური მექანიზმით გათვალისწინებული სუბიექტების მიერ, კანონმდებლობით განსაზღვრული ღონისძიებების (პროცედურების) შედეგად ოჯახში ძალადობისა და ქალთა მიმართ ძალადობის სავარაუდო მსხვერპლის გამოვლენა;
ც) გადაუდებელი მხარდაჭერა - სავარაუდო მსხვერპლისათვის მინიმალური დონის მხარდაჭერის გაწევა და შესაძლებლობის მიცემა მის მიმართ განხორციელებული ძალადობის შემთხვევის გადმოცემა/გაზიარებისათვის. გადაუდებელი მხარდაჭერა, ასევე მოიცავს ფსიქოლოგიური დახმარების ელემენტებს. გადაუდებელი მხარდაჭერა, ასევე, ითვალისწინებს შშმ პირთა და ენობრივი ბარიერის მქონე მსხვერპლთა შესაბამისი ფორმით ინფორმაციის მიღების და გაზიარების საჭიროებას, მათ შორის, შესაბამისი სპეციალისტის ჩართვას საჭიროებისამებრ; 
ძ) დოკუმენტირება - ჯანმრთელობის დაცვის პერსონალის პროფესიული ვალდებულება, გარდა ზოგადი სამედიცინო ისტორიისა, ძალადობის მსხვერპლთან/სავარაუდო მსხვერპლთან სამედიცინო კონსულტაციისას შეაგროვოს და დაარეგისტრიროს ინფორმაცია: აღრიცხოს ძალადობის დეტალები და ჩაინიშნოს მსხვერპლის/სავარაუდო მსხვერპლის მიერ ძალადობის თაობაზე გამჟღავნებული ნებისმიერი ინფორმაცია და დეტალები მსხვერპლის სიტყვებით (სადაც შესაძლებელია), ასევე დააფიქსიროს სავარაუდო მსხვრპლის, მათ შორის, შშმ პირთა და ენობრივი ბარიერის მქონე მსხვერპლთა სპეცილაური საჭიროებები და მის დასახმარებლად განხორციელებული ქმედებები (ინფორმირება/რეფერირება და სხვა);
წ) ძალადობის  მსხვერპლის/დაზარალებულის მხარდაჭერა - ღონისძიებათა ერთობლიობა, რომელიც ემსახურება ძალადობის მსხვერპლის/დაზარალებულის  იურიდიულ დახმარებას, ფსიქოლოგიურ-სოციალურ რეაბილიტაციას/დახმარებას, ოჯახსა და საზოგადოებაში მისი ინტეგრაციის ხელშეწყობას;

ჭ) მოძალადის დამოკიდებულებებისა და ქცევის კორექციისკენ მიმართული ღონისძიებები - ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ საქართველოს კანონის მე-20 მუხლით გათვალისწინებული ღონისძიებები.
2. ეროვნულ რეფერალურ მექანიზმში მოცემული სხვა ტერმინები, თუ არ არის სპეციალური მითითება, გამოიყენება საქართველოს კანონმდებლობით განსაზღვრული მნიშვნელობით. 
თავი II. რეფერალური მექანიზმის სუბიექტები და მათი უფლებამოსილება
მუხლი 5. ეროვნული რეფერალური მექანიზმის მონაწილე სუბიექტები და მათი უფლებამოსილებები
1. ეროვნულ რეფერალურ მექანიზმში თავიანთი კომპეტენციისა და უფლება-მოვალეობების შესაბამისად მონაწილეობენ შემდეგი სუბიექტები:

ა) საქართველოს შინაგან საქმეთა სამინისტრო 
ბ) საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო:
ბ.ა) სსიპ სახელმწიფო ზრუნვის და ტრეფიკინგის მსხვერპლთა, დაზარალებულთა დახმარების სააგენტო:
ბ.ა.ა) თავშესაფრები, კრიზისული ცენტრები და სხვა მსგავსი ტიპის დაწესებულება;
ბ.ა.ბ) მეურვეობისა და მზრუნველბის ორგანოები;
ბ.ბ) სსიპ „სოციალური მომსახურების სააგენტო“; 
გ) სამედიცინო დაწესებულებები (ჯანმრთელობის დაცვის პერსონალი, მათ შორის  სოფლის ექიმი);
დ) საქართველოს განათლების, მეცნიერების, კულტურისა და სპორტის სამინისტრო;
ე) საგანმანათლებლო დაწესებულებები;
ვ)საქართველოს იუსტიციის სამინისტრო;
ვ.ა)  სახელმწიფო საქვეუწყებო დაწესებულება - სპეციალური პენიტენციური სამსახური;

ვ.ბ) საქართველოს იუსტიციის სამინისტროს საჯარო სამართლის იურიდიული პირი – დანაშაულის პრევენციის, არასაპატიმრო სასჯელთა აღსრულებისა და პრობაციის ეროვნული სააგენტო;
ზ)  საქართველოს პროკურატურა;
თ)  გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორისი კომისია;

ი)  მსხვერპლის იდენტიფიცირების ჯგუფი;
კ) საჯარო სამართლის იურიდიული პირი - იურიდიული დახმარების სამსახური;
ლ)  ადგილობრივი თვითმმართველობის (მუნიციპალიტეტის) ორგანოები.
მ) საქართელოს რეგიონული განვითარებისა და ინფრასტრუქტურის სამინისტრო 
2. საქართველოს შინაგან საქმეთა სამინისტროს უფლებამოსილება ეროვნული რეფერალური მექანიზმის ფარგლებში არის ქალთა მიმართ ძალადობის ან/და  ოჯახში ძალადობის ფაქტის გამოვლენა, აღკვეთა, შესაბამისი სამართალწარმოება; ოჯახურ დანაშაულსა და ოჯახში ძალადობის დანაშაულზე საქართველოს კანონმდებლობით გათვალისწინებული ღონისძიებების განხორციელება; ძალადობის მსხვერპლთა და დაზარალებულთა დაცვა და უსაფრთხოება; საჭიროების შემთხვევაში, შემაკავებელი ორდერის გამოცემა ან/და გამოძიების დაწყება; შშმ ან ენობრივი ბარიერის მქონე მსხვერპლის მიმართ განხორციელებული ძალადობის ფაქტზე რეაგირებისას, საჭიროების შემთხვევაში, შესაბამისი სპეციალისტების მოწვევა; თავისი კომპეტენციის ფარგლებში, კანონმდებლობით გათვალისწინებული პრევენციული მექანიზმების განხორციელება; მსხვერპლის/დაზარალებულის ინფორმირება მისი უფლებებისა და დაცვის გარანტიების თაობაზე; დამცავი და შემაკავებელი ორდერით გათვალისწინებული ღონისძიებების შესრულებაზე ზედამხედველობა და მონიტორინგი; საჭიროების შემთხვევაში, ელექტრონული ზედამხედველობის დაწესება; ასევე, მსხვერპლთა/დაზარალებულთა დაცვის მიზნით კანონმდებლობით გათვალისწინებული  სხვა უფლებამოსილებების განხორციელება, მათ შორის,  პენიტენციური დაწესებულების მიერ მოწოდებული ინფორმაციის საფუძველზე მსხვერპლის (ფსიქოსოციალური საჭიროების მქონე ქალის შემთხვევაში, მათ შორის, მისი მხარდამჭერის) დაუყოვნებლივი ინფორმირება მის მიმართ ძალადობის ჩამდენი პირის (მოძალადის) პენიტენციური დაწესებულების დატოვების (გათავისუფლების, გაქცევის, თავისუფლების აღკვეთის დაწესებულების გარეთ ხანმოკლე გასვლის და სხვა) შესახებ; 
3. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს უფლებამოსილება ეროვნული რეფერალური მექანიზმის ფარგლებში არის, თავისი კომპეტენციის ფარგლებში, კანონმდებლობით გათვალისწინებული პრევენციული მექანიზმებისა და სოციალური მომსახურების განხორციელების ხელშეწყობა და შესაბამისი საქმიანობის კოორდინაცია, აგრეთვე მოქმედი კანონმდებლობით დადგენილ ფარგლებში, ქალთა მიმართ ძალადობის ან/და ოჯახში ძალადობის წინააღმდეგ მიმართულ ღონისძიებებში სამედიცინო დაწესებულებების (ჯანმრთელობის დაცვის პერსონალის) საქმიანობის ძირითადი პრინციპების განსაზღვრა, რომელიც მოიცავს სამედიცინო დაწესებულებების (ჯანმრთელობის დაცვის პერსონალის) მიერ ქალთა მიმართ ძალადობის ან/და ოჯახში ძალადობის ფაქტის გაანალიზების, პირველადი იდენტიფიკაციის, დოკუმენტირების, გადაუდებელი მხარდაჭერისა და ფაქტზე რეაგირების მიზნით (სტანდარტული ოპერაციული პროცედურები) შესაბამისი ორგანოებისათვის მიმართვის საკითხებს. 
4. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ უზრუნველყოს შშმ პირთა ინსტიტუციებში, სათემო ორგანიზაციებში, თავშესაფრებში, მინდობით აღზრდაში და მცირე საოჯახო ტიპის სახლებში ქალთა მიმართ ძალადობის ან/და ოჯახში ძალადობის პრევენციის, იდენტიფიცირების და რეაგირების დამატებითი მექანიზმების შემუშავება.

5. სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს (შემდგომში - სახელმწიფო ზრუნვის სააგენტო) უფლებამოსილებას ეროვნული რეფერალური მექანიზმის ფარგლებში წარმოადგენს:
ა) თავშესაფრის ან/და კრიზისული ცენტრის ან/და სხვა მსგავსი მომსახურების ფარგლებში ქალთა მიმართ ძალადობის ან/და ოჯახში ძალადობის, სექსუალური ხასიათის ძალადობის მსხვერპლთა/დაზარალებულთა (მათზე დამოკიდებულ პირ(ებ)თან ერთად)  იურიდიული (საჭიროების შემთხვევაში, კანონიერი ინტერესების დაცვა) დახმარება, ფსიქოლოგიურ-სოციალური დახმარება/რეაბილიტაცია, სამედიცინო მომსახურების ორგანიზება/მიღება, ოჯახსა და საზოგადოებაში რეინტეგრაციის ხელშეწყობა, თარჯიმნის ან/და სხვა საჭირო მომსახურებით უზრუნველყოფა, ასევე სადღეღამისო მომსახურების შემთხვევაში, დროებითი უსაფრთხო საცხოვრისით, კვებით, ჰიგიენისა და პირველადი მოხმარების სხვა საშუალებებით უზრუნველყოფა;
ბ) ქალთა მიმართ ძალადობის ან/და ოჯახში ძალადობის პრევენცია და ამ მიზნით  ქალთა მიმართ ძალადობის ან/და ოჯახში ძალადობის ფაქტებზე რეაგირებისა და მსხვერპლთა დაცვის მექანიზმების თაობაზე შესაბამის საინფორმაციო მასალის მომზადება და პერიოდული განახლება და ეროვნული რეფერალური მექანიზმით განსაზღვრული შესაბამისი სუბიექტების წვდომის მიზნით, სახელმწიფო ზრუნვის სააგენტოს ვებგვერდზე განთავსების უზრუნველყოფა;
გ) მეურვეობისა და მზრუნველობის ორგანოების უფლებამოსილებას წარმოადგენს  ქალთა  მიმართ ძალადობის ან/და ოჯახში ძალადობის ფაქტის პირველადი იდენტიფიკაცია და ძალადობის სავარაუდო მსხვერპლის გამოვლენა, ძალადობის მსხვერპლების (სავარაუდო მსხვერპლების) ინფორმირება-კონსულტირება მსხვერპლის უფლებების, მათი დაცვისა და დახმარების მექანიზმების თაობაზე, ეროვნული რეფერალური მექანიზმით განსაზღვრული წესით დამცავი ორდერის გამოცემისა და დამცავი და შემაკავებელი ორდერებით გათვალისწინებული საკითხების აღსრულების მონიტორინგის პროცესში მონაწილეობა. ასევე, ეროვნული რეფერალური მექანიზმით განსაზღვრული წესით, მსხვერპლის/დაზარალებულის დახმარებისა და რეაბილიტაციის პროცესში მონაწილეობა.
6. სსიპ სოციალური მომსახურების სააგენტოს უფლებამოსილება ეროვნული რეფერალური მექანიზმის ფარგლებში არის სააგენტოს უფლებამოსილი თანამშრომლების მიერ მოწყვლადი ჯგუფების ოჯახებში განხორციელებული ვიზიტის დროს, ძალადობის საფუძვლიანი ეჭვის გაჩენის შემთხვევაში, სავარაუდო მსხვერპლის თანხმობით შესაბამის უფლებამოსილ ორგანოებში მათი გადამისამართება/შეტყობინება. გადაუდებელი აუცილებლობისას, როდესაც მომდევნო 24 საათის განმავლობაში სავარაუდო  მსხვერპლის სიცოცხლესა და ჯანმრთელობას ემუქრება საფრთხე, სოციალური აგენტი დაუყოვნებლივ აცნობებს სავარაუდო ძალადობის შესახებ  შესაბამის უფლებამოსილ ორგანოებს, რა შემთხვევაშიც მსხვერპლისგან თანხმობის მიღება სავალდებულო არ არის. 

 7. სამედიცინო სერვისის მიმწოდებლების (ჯანმრთელობის დაცვის პერსონალის) უფლებამოსილება ეროვნული რეფერალური მექანიზმის ფარგლებში არის პაციენტის მიმართ ძალადობის ეჭვის გაჩენის შემთხვევაში და/ან პაციენტის მიერ მის მიმართ განხორციელებული ძალადობის ფაქტის იდენტიფიცირების შემთხვევაში, ადგილზე შემთხვევის გაანალიზება, პირველადი იდენტიფიკაცია, დოკუმენტირება, გადაუდებელი მხარდაჭერა, საჭიროების შემთხვევაში, რისკის შეფასება, შეტყობინება და რეფერირება.
8.  საქართველოს იუსტიციის სამინისტროს სისტემაში შემავალი სახელმწიფო საქვეუწყებო დაწესებულების - სპეციალური პენიტენციური სამსახურის უფლებამოსილება ეროვნული რეფერალური მექანიზმის ფარგლებში არის, საქართველოს კანონმდებლობით დადგენილი წესით, მოძალადე მსჯავრდებულებისთვის ძალადობრივი დამოკიდებულებისა და ქცევის შეცვლაზე ორიენტირებული კურსის   ორგანიზება და მათ მიერ აღნიშნული კურსის გავლა. ასევე, საქართველოს კანონმდებლობით დადგენილი წესით, პენიტენციური დაწესებულების მიერ საქართველოს შინაგან საქმეთა სამინისტროს  დაუყოვნებლივი წერილობითი შეტყობინება მოძალადის მიერ პენიტენციური დაწესებულების დატოვების (გათავისუფლების, გაქცევის, თავისუფლების აღკვეთის დაწესებულების გარეთ ხანმოკლე გასვლის და სხვა) შესახებ. პენიტენციური დაწესებულება ვალდებულია, შინაგან საქმეთა სამინისტროს მოთხოვნის შემთხვევაში მიაწოდოს მსჯავრდებულის ინდივიდუალური შეფასების ანგარიში, ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის მე-11 მუხლის მე-2 ნაწილის შესაბამისად. 
9. საქართველოს იუსტიციის სამინისტროს საჯარო სამართლის იურიდიული პირი – დანაშაულის პრევენციის, არასაპატიმრო სასჯელთა აღსრულებისა და პრობაციის ეროვნული სააგენტოს უფლებამოსილება ეროვნული რეფერალური მექანიზმის ფარგლებში არის ოჯახში ძალადობისა და ოჯახური დანაშაულების, აგრეთვე ქალთა მიმართ ძალადობის პრევენციასთან დაკავშირებული ღონისძიებების გატარება, მოძალადე, სააგენტოს ბენეფიციარ ყოფილ პატიმართა და პრობაციონერთა სარეაბილიტაციო სერვისების განხორციელება ან/და შესაბამის სერვისში გადამისამართება; ასევე, ქალთა მიმართა ძალადობის ჩამდენ პრობაციონერთათვის ძალადობრივი დამოკიდებულებისა და ქცევის შეცვლაზე ორიენტირებული სავალდებულო კურსის ორგანიზება და მათ მიერ აღნიშნული კურსის გავლა.
10. საქართველოს განათლებისა, მეცნიერების, კულტურის და სპორტის სამინისტროს უფლებამოსილება ეროვნული რეფერალური მექანიზმის ფარგლებში არის საქართველოს კანონმდებლობით დადგენილი წესით, თავისი კომპეტენციის ფარგლებში, მონაწილეობა მიიღოს საგანმანათლებლო სივრცეში ქალთა მიმართ და ოჯახში ძალადობის პრევენციის ღონისძიებებში, აგრეთვე, კანონმდებლობით დადგენილი წესით, უზრუნველყოს იმ სპეციალისტების მომზადებისათვის/გადამზადებისათვის შესაბამისი ღონისძიებების განხორციელება, რომელთა საქმიანობაც დაკავშირებულია მსხვერპლთა ან მოძალადეთა  რეაბილიტაციასთან და ადაპტაციასთან და ითვალისწინებს შშმ და ენობრივი ბარიერის მქონე ქალთა საჭიროებებს და უფლებებს.
11. საგანმანათლებლო დაწესებულებების (მისი უფლებამოსილი პერსონალის) უფლებამოსილება ეროვნული რეფერალური მექანიზმის ფარგლებში არის საგანმანათლებლო დაწესებულებაში მყოფ პირებზე ქალთა მიმართ ძალადობის ან/და ოჯახში ძალადობის ეჭვის გაჩენის შემთხვევაში ადგილზე შემთხვევის გაანალიზება და კანონმდებლობით დადგენილი წესით, შესაბამისი სახელმწიფო ორგანოების ინფორმირება აღნიშნულ პირთა უფლებებისა და ინტერესების დასაცავად.
12. გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორისი კომისიის უფლებამოსილება ეროვნული რეფერალური მექანიზმის ფარგლებში არის ქალთა მიმართ ძალადობისა და ოჯახში ძალადობის აღმოფხვრის მიზნით მაკოორდინირებელი ორგანოს ფუნქციის შესრულება;  ქალთა მიმართ ძალადობისა და  ოჯახში ძალადობის წინააღმდეგ მიმართული ღონისძიებების  ეფექტიანად შესრულების ხელშეწყობა და შესაბამისი საქმიანობის კოორდინაცია; ქალთა მიმართ ძალადობისა და ოჯახში ძალადობის აღმოფხვრის მიზნით არსებული მდგომარეობის მონიტორინგი; ქალთა მიმართ ძალადობისა და ოჯახში ძალადობის აღმოფხვრის მიზნით შესაბამისი წინადადებების შემუშავება და საქართველოს მთავრობისათვის განსახილველად წარდგენა; ქალთა მიმართ ძალადობისა და ოჯახში ძალადობის წინააღმდეგ პერიოდული სამოქმედო გეგმების შემუშავება; ქალთა მიმართ ძალადობისა და ოჯახში ძალადობის წინააღმდეგ საკითხების განხილვის პროცესში მჭიდრო თანამშრომლობა  არასამთავრობო სექტორსა და ამ პრობლემებზე მომუშავე საერთაშორისო ორგანიზაციებთან; მაკოორდინირებელი ორგანოს ფუნქციის შესრულება, რომელიც პასუხისმგებელია იმ პოლიტიკისა და ზომების კოორდინაციაზე, განხორციელებაზე, მონიტორინგსა და შეფასებაზე, რომლებიც მიმართულია „ქალთა მიმართ ძალადობისა და ოჯახში ძალადობის პრევენციისა და აღკვეთის შესახებ“ სტამბოლის 2011 წლის 11 მაისის ევროპის საბჭოს კონვენციისა და „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის მოქმედების სფეროში შემავალი ძალადობის ყველა ფორმის პრევენციისა და აღკვეთისაკენ; მათ შორის, ქალთა მიმართ ძალადობის და ოჯახში ძალადობის საკითხებთან დაკავშირებით საერთაშორისო ანგარიშგება საქართველოს მიერ აღებული ვალდებულებების შესაბამისად; ქალთა მიმართ ძალადობისა და ოჯახში ძალადობის მსხვერპლის სტატუსის განმსაზღვრელი ჯგუფის ფუნქციონირების ხელშეწყობა.
13. მსხვერპლის იდენტიფიცირების ჯგუფის უფლებამოსილება ეროვნული რეფერალური მექანიზმის ფარგლებში არის საქართველოს მთავრობის 684-ე დადგენილების (2014 წლის 18 დეკემბერი) შესაბამისად, ქალთა მიმართ ძალადობისა და ოჯახში ძალადობის სავარაუდო მსხვერპლისთვის მსხვერპლის სტატუსის განსაზღვრისათვის საჭირო პროცედურების განხორციელება და მიღებული გადაწყვეტილების თაობაზე სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს.  
14. საქართველოს პროკურატურის უფლებამოსილება ეროვნული რეფერალური მექანიზმის ფარგლებში არის ქალთა მიმართ ძალადობის ან/და ოჯახში ძალადობის ან ოჯახურ დანაშაულებზე კანონით გათვალისწინებულ შემთხვევებში გამოძიების სრული მოცულობით ჩატარება; დაზარალებულად ცნობა; დაზარალებულის ინფორმირება მისი უფლებებისა და დაცვის გარანტიების თაობაზე; გამოძიების საპროცესო ხელმძღვანელობა; სისხლისსამართლებრივი დევნის განხორციელება და სასამართლოში სახელმწიფო ბრალდების მხარდაჭერა; თავისი კომპეტენციის ფარგლებში, პრევენციის ღონისძიებების განხორციელება
; აგრეთვე, დაზარალებულთა დაცვის მიზნით კანონმდებლობით გათვალისწინებული სხვა უფლებამოსილებების განხორციელება. 
15. საჯარო სამართლის იურიდიული პირის - იურიდიული დახმარების სამსახურის უფლებამოსილება ეროვნული რეფერალური მექანიზმის ფარგლებში არის „იურიდიული დახმარების შესახებ“ საქართველოს კანონით დადგენილი წესით უზრუნველყოს ოჯახში ძალადობის ან ქალთა მიმართ ძალადობის მსხვერპლისათვის, ხოლო დაზარალებულისათვის კანონმდებლობით პირდაპირ გათვალისწინებულ შემთხვევებში იურიდიული დახმარების გაწევა.
16. ადგილობრივი თვითმმართველობის (მუნიციპალიტეტის) ორგანოები ეროვნული რეფერალური მექანიზმის ფარგლებში თავიანთ უფლებამოსილებას ახორციელებენ საქართველოს ორგანული კანონის „ადგილობრივი თვითმმართველობის კოდექსი“ მე-16 მუხლის მე-4 ნაწილის და "სოციალური მუშაობის შესახებ" საქართველოს კანონის 56-ე მუხლის პირველი პუნქტის „გ“ ქვეპუნქტის შესაბამისად,  ქალთა მიმართ ძალადობის ან/და ოჯახში ძალადობის პრევენციის, ქალთა მიმართ ძალადობის ან/და ოჯახში ძალადობის მსხვერპლთა დაცვისა და დახმარების უზრუნველყოფის მიზნით. ადგილობრივი თვითმმართველობის (მუნიციპალიტეტის) ორგანოების უფლებამოსილება,  ასევე, არის ოჯახში ძალადობის ფაქტის იდენტიფიცირება და მასზე შესაბამისი რეაგირება (მათ შორის შეტყობინება). ადგილობრივი თვითმმართველობის (მუნიციპალიტეტის) ორგანოების აღნიშნული საქმიანობის კოორდინაციას, კომპეტენციის ფარგლებში, ახორციელებს საქართველოს რეგიონული განვითარებისა და ინფრასტრუქტურის სამინისტრო.
17.  ეროვნული რეფერალური მექანიზმის განხორციელების პროცესში მე-5 მუხლით გათვალისწინებული სუბიექტები საჭიროების შემთხვევაში რთავენ/იწვევენ შშმ პირებთან მომუშავე შესაბამის სპეციალისტებს/მხარდამჭერს, ხოლო ენობრივი ბარიერის მქონე პირებთან - შესაბამისი ენის მცოდნე თარჯიმნებს.
თავი III. რეფერალური მექანიზმის სისტემა და მსხვერპლთა/დაზარალებულთა გამოვლენის მექანიზმები
მუხლი 6. ეროვნული რეფერალური მექანიზმის სისტემა
ეროვნული რეფერალური მექანიზმის სისტემა მოიცავს:

ა) ქალთა მიმართ ძალადობისა და ოჯახში ძალადობის  შემთხვევებისა და ძალადობის  მსხვერპლის/სავარაუდო მსხვერპლის/დაზარალებულის გამოვლენას;

ბ) ქალთა მიმართ ძალადობისა და ოჯახში ძალადობის მსხვერპლის/სავარაუდო მსხვერპლის/დაზარალებულის დახმარებისათვის პირველადი რეაგირების ღონისძიებებს;

გ) ქალთა მიმართ ძალადობისა და ოჯახში ძალადობის მსხვერპლის/სავარაუდო მსხვერპლის დაზარალებულის რეაბილიტაციას და გრძელვადიან მხარდაჭერას;

დ) ქალთა მიმართ ძალადობისა და ოჯახში ძალადობის  პრევენციას.

მუხლი 7. ქალთა მიმართ ძალადობისა და ოჯახში ძალადობის შემთხვევებისა და ძალადობის მსხვერპლის/დაზარალებულის გამოვლენა
1.  ქალთა მიმართ ძალადობისა და  ოჯახში ძალადობის შემთხვევებისა და ძალადობის  მსხვერპლის/დაზარალებულის გამოვლენას თავიანთი კომპეტენციისა და საქართველოს მოქმედი კანონმდებლობის შესაბამისად, უზრუნველყოფს საქართველოს შინაგან საქმეთა სამინისტრო, საქართველოს პროკურატურა, საერთო სასამართლოები, მსხვერპლის იდენტიფიცირების ჯგუფი.

2.  ქალთა მიმართ ძალადობისა და ოჯახში ძალადობის   ფაქტის პირველადი იდენტიფიკაციისა და მასზე რეაგირების მიზნით შესაბამისი ორგანოებისთვის მიმართვის ვალდებულება ეროვნული რეფერალური მექანიზმით განსაზღვრული წესით აკისრიათ სამედიცინო დაწესებულებებს (მათ უფლებამოსილ თანამშრომლებს),  მეურვეობისა და მზრუნველობის ორგანოებს (მათ უფლებამოსილ თანამშრომლებს), ადგილობრივი თვითმმართველობის ორგანოებს და საქართველოს კანონმდებლობით გათვალისწინებულ სხვა სუბიექტებს. 
3. ქალთა მიმართ ძალადობისა და ოჯახში ძალადობის  სავარაუდო მსხვერპლთან პირველადი შეხება, ასევე შეიძლება ჰქონდეს სახელმწიფო ზრუნვის სააგენტოს, ადგილობრივი თვითმმართველობის ორგანოებს, საერთაშორისო და ადგილობრივ არასამთავრობო ორგანიზაციებს და საქართველოს კანონმდებლობით განსაზღვრულ სხვა შესაბამის სუბიექტებს.
თავი IV. რეფერალური მექანიზმის მონაწილე უწყებების როლი და კომპეტენცია

მუხლი 8.  საქართველოს შინაგან საქმეთა სამინისტროს უფლება-მოვალეობები ქალთა მიმართ ძალადობისა და ოჯახში ძალადობის შემთხვევების გამოვლენის, მათზე რეაგირების და ძალადობის მსხვერპლთა დაცვის უზრუნველსაყოფად

1. საქართველოს შინაგან საქმეთა სამინისტროს მოვალეობაა, კანონმდებლობით დადგენილი წესით, უზრუნველყოს ქალთა მიმართ ძალადობისა და ოჯახში ძალადობის შემთხვევებზე რეაგირება, ქალთა მიმართ ძალადობისა და ოჯახში ძალადობის ფაქტების გამოვლენა და აღკვეთა, მოძალადისა და მსხვერპლის/დაზარალებულის იდენტიფიცირება, მსხვერპლის/დაზარალებულის პირველადი  დახმარება და მისი უსაფრთხოება.
2. საქართველოს კანონმდებლობით გათვალისწინებული სუბიექტების მიმართვის ან/და საქართველოს კანონმდებლობით გათვალისწინებული წესით ქალთა მიმართ ძალადობისა და ოჯახში ძალადობის ფაქტის შესახებ ინფორმაციის მიღების შემთხვევაში საქართველოს შინაგან საქმეთა სამინისტროს უფლებამოსილი თანამშრომელი ვალდებულია დაუყოვნებლივ მოახდინოს რეაგირება, გამოცხადდეს შემთხვევის ადგილზე და განახორციელოს კანონმდებლობით გათვალისწინებული ღონისძიებები.
3. ქალთა მიმართ ძალადობის ან/და ოჯახში ძალადობის  შემთხვევის ადგილზე მისული საქართველოს შინაგან საქმეთა სამინისტროს უფლებამოსილი თანამშრომლები შემთხვევის ადგილის დათვალიერება - შესწავლის, მსგავსი შემთხვევებისათვის გათვალისწინებული გამოკითხვის სპეციალური მეთოდებისა და კანონმდებლობით გათვალისწინებული სხვა ღონისძიებების გამოყენებით ახდენენ ძალადობის ფაქტის იდენტიფიკაციას, განსაზღვრავენ კონფლიქტში მონაწილე მხარეებს (სავარაუდო მსხვერპლი და მოძალადე) და იღებენ ზომებს ძალადობის თავიდან აცილებისა და მასში მონაწილე პირების უსაფრთხოების, მათი სიცოცხლისა და ჯანმრთელობის დაცვის უზრუნველსაყოფად, სათანადო საფუძვლების არსებობისას უზრუნველყოფენ შემაკავებელი ორდერის გამოცემას, ძალადობის განმეორების რეალური საფრთხის შემთხვევაში აწესებენ ელექტრონულ ზედამხედველობას  ან/და ახორციელებენ საქართველოს სისხლის სამართლისა და საქართველოს სისხლის სამართლის საპროცესო კოდექსებით გათვალისწინებულ ღონისძიებებს. საქართველოს შინაგან საქმეთა სამინისტროს უფლებამოსილი თანამშრომლ(ებ)ის მიერ ქალთა მიმართ ძალადობისა ან/და ოჯახში ძალადობის შემთხვევებისას ძალადობის ფაქტის იდენტიფიკაციის, შესაბამის პირთა გამოკითხვის წესი და პროცედურები განისაზღვრება საქართველოს შინაგან საქმეთა სამინისტროს მიერ. წესი უნდა ითვალისწინებდეს შშმ და ენობრივი ბარიერის მქონე პირთა სპეციფიკურ საჭიროებებს და ამკვიდრებდეს გენდერულად მგრძნობიარე მიდგომებს. 
4. საქართველოს შინაგან საქმეთა სამინისტროს უფლებამოსილი თანამშრომლები ძალადობის მსხვერპლის/დაზარალებულის გამოვლენისას შესაბამისი პირის მიმართ ახორციელებს საქართველოს კანონმდებლობითა და ეროვნული რეფერალური მექანიზმით განსაზღვრულ პირველადი რეაგირების ღონისძიებებს. იმ შემთხვევაში კი როდესაც საქართველოს შინაგან საქმეთა სამინისტროს უფლებამოსილი თანამშრომლების მიერ არ ხდება სავარაუდო ძალადობის ფაქტზე რეაგირებისათვის შემაკავებელი ორდერის გამოცემა ან/და სისხლის სამართლის კანონმდებლობით გათვალისწინებული სამართალწარმოების დაწყება (შესაბამისად, მსხვერპლის/დაზარალებულის გამოვლენა), საქართველოს შინაგან საქმეთა სამინისტროს უფლებამოსილი თანამშრომლები შესაბამის პირ(ებ)ს მათთვის გასაგები ფორმით აწვდიან ინფორმაციას ქალთა მიმართ ძალადობისა და ოჯახში ძალადობის ფაქტებზე რეაგირებისა და ძალადობის მსხვერპლთა დაცვის თაობაზე საქართველოს კანონმდებლობით გათვალისწინებული მექანიზმების შესახებ. 

მუხლი  9. მეურვეობისა და მზრუნველობის ორგანოს თანამშრომელთა უფლება-მოვალეობები ქალთა მიმართ ძალადობისა და  ოჯახში ძალადობის შემთხვევებისა და ძალადობის  მსხვერპლის გამოვლენის უზრუნველსაყოფად 
1. მეურვეობისა და მზრუნველობის ორგანოს უფლებამოსილი თანამშრომლები (სოციალური მუშაკი და სხვა) მათ კომპეტენციაში შემავალი, კანონმდებლობით გათვალისწინებული მომსახურების გაწევის პროცესში, შესაბამისი მომსახურების მიმღები პირის მიერ ქალთა მიმართ ძალადობის ან/და ოჯახში ძალადობის  შესაძლო საფრთხის შესახებ მიმართვის საფუძველზე, სპეციალური კითხვარის შევსების მეშვეობით, ახდენენ ქალთა მიმართ ძალადობის ან/და ოჯახში ძალადობის ფაქტის პირველად იდენტიფიკაციას, ძალადობის სავარაუდო მსხვერპლის გამოვლენას, მათ შორის მოიძიებენ ფსიქოსოციალური საჭიროების მქონე პირის მხარდამჭერის შესახებ ინფორმაციას და უზრუნველყოფენ პირის გადაუდებელ მხარდაჭერას. კითხვარი ითვალისწინებს შშმ და ენობრივი ბარიერის მქონე პირთა განსხვავებულ საჭიროებებს; საჭიროების შემთხვევაში კითხვარი შესაძლოა შეივსოს შესაბამისი სპეციალისტის დამხარებით.
2. ამ მუხლის პირველი პუნქტით გათვალისწინებულ შემთხვევაში,  ქალთა მიმართ ძალადობის ან/და ოჯახში ძალადობის სავარაუდო მსხვერპლის გამოვლენისას, მეურვეობისა და მზრუნველობის ორგანოს უფლებამოსილი თანამშრომლები ახდენენ სავარუდო მსხვერპლის მდგომარეობის შეფასებას, შეფასების სპეციალური დოკუმენტის მიხედვით (რომელიც მოიცავს შეფასებას შესაძლო მკვლელობის, ჯანმრთელობის მძიმე დაზიანების და სხვა ანალოგიური საფრთხის თაობაზე).
3. თუ ამ მუხლის მეორე პუნქტით გათვალისწინებულ შემთხვევაში გამოიკვეთება, რომ ქალთა მიმართ ძალადობის ან/და ოჯახში ძალადობის სავარაუდო მსხვერპლის სიცოცხლეს ან/და ჯანმრთელობას საფრთხე ემუქრება (არსებობს მკვლელობის, ჯანმრთელობის მძიმე დაზიანების და სხვა საფრთხე) მეურვეობისა და მზრუნველობის ორგანოს უფლებამოსილი თანამშრომლები შესაბამისი შემთხვევის თაობაზე ინფორმაციას დაუყოვნებლივ აცნობებენ საქართველოს შინაგან საქმეთა სამინისტროს, მათ მიერ კი ხორციელდება კანონმდებლობითა და ეროვნული რეფერალური მექანიზმით გათვალისწინებული ღონისძიებები. სხვა შემთხვევაში მეურვეობისა და მზრუნველობის ორგანოს უფლებამოსილი თანამშრომლები გადაუდებელი მხარდაჭერის ფარგლებში ქალთა მიმართ ძალადობის ან/და ოჯახში ძალადობის  სავარაუდო მსხვერპლს მისთვის გასაგებ ენაზე და გასაგები ფორმით აცნობენ ინფორმაციას ქალთა მიმართ ძალადობის და ოჯახში ძალადობის  მსხვერპლთა სამართლებრივი და სოციალური დაცვისა და დახმარების მექანიზმებისა და შესაბამისი მომსახურების სახეების შესახებ, რაც ფორმდება შესაბამისი დოკუმენტით, რომელსაც ხელს აწერენ მეურვეობისა და მზრუნველობის ორგანოს შესაბამისი თანამშრომელი და ქალთა მიმართ ძალადობის ან/და ოჯახში ძალადობის  სავარაუდო მსხვერპლი. თუ  სავარუდო მსხვერპლი  ფსიქოსოციალური საჭიროებების მქონე პირია, მისი ინფორმირების და თანხმობის შემთხვევაში პროცესში ერთვება ოფიციალური მხარდამჭერი.
4. ქალთა მიმართ ძალადობის ან/და ოჯახში ძალადობის სავარაუდო მსხვერპლის სურვილისა და თანხმობის შემთხვევაში მეურვეობისა და მზრუნველობის ორგანოს უფლებამოსილი თანამშრომელი ახდენს მის გადამისამართებას შესაბამისი მომსახურების გამწევ სუბიექტებთან. ძალადობის მსხვერპლთან (სავარაუდო მსხვერპლთან) და მომსახურების გამწევ სუბიექტებთან თანამშრომლობით ახდენს აღნიშნული პირის თაობაზე ინფორმაციის ურთიერთგაცვლას, მათ შორის, სავარაუდო შშმ ან ენობრივი ბარიერის მქონე მსხვერპლის განსხვავებულ საჭიროებებზე.  იმ შემთხვევაში, თუ ქალთა მიმართ ძალადობის ან/და ოჯახში ძალადობის სავარაუდო მსხვერპლი არ გამოთქვამს სურვილს ძალადობის მსხვერპლთათვის კანონმდებლობით გათვალისწინებული მომსახურების მიღების თაობაზე, აღნიშნული ფიქსირდება შესაბამის დოკუმენტში, რომელსაც ხელს აწერენ მეურვეობისა და მზრუნველობის ორგანოს უფლებამოსილი თანამშრომელი და ძალადობის სავარაუდო მსხვერპლი და/ან მისი ოფიციალური მხარდამჭერი. ამასთან, მეურვეობისა და მზრუნველობის ორგანოს უფლებამოსილი თანამშრომელი ქალთა მიმართ ძალადობის ან/და ოჯახში ძალადობის სავარაუდო მსხვერპლის მდგომარეობის შესახებ ინფორმაციის მიღების მიზნით, აღნიშნული პირის მიმართვიდან ერთ კვირაში უკავშირდება (მათ შორის, სატელეფონო კავშირით) მას და მოქმედებს მასთან (მომართველ პირთან) და საჭიროების შემთხვევაში, მის ოფიციალურ მხარდამჭერთან შეთანხმებით, რაც ფორმდება ჩანაწერით ვიზიტის ფორმაში. შშმ ან/და ფსიქოსოციალური საჭიროების მქონე პირის ან/და მისი ოფიციალური მხარდამჭერის, ასევე ენობრივი ბარიერის მქონე პირის მიერ თანამშრომლობაზე უარის შემთხვევაში სოციალური მუშაკი პროცესში რთავს შესაბამის სპეციალისტს, პირისთვის სწორი კომუნიკაციისა და ინფორმირებული გადაწყვეტილების უზრუნველსაყოფად. იმ შემთხვევაში, თუ მომმართველი პირი გამოთქვამს სურვილს თანამშრომლობის გაგრძელების შესახებ, მაშინ მეურვეობისა და მზრუნველობის ორგანოს  უფლებამოსილი თანამშრომელი ახორციელებს ამ მუხლის პირველი პუნქტით გათვალისწინებულ ღონისძიებებს. სხვა შემთხვევაში, აღნიშნული შემთხვევის მართვა დასრულებულად ითვლება.
5. ქალთა მიმართ ძალადობის ან/და ოჯახში ძალადობის სავარაუდო მსხვერპლის გამოვლენისას, აღნიშნული პირისათვის ძალადობის მსხვერპლის სტატუსის განსაზღვრის მიზნით,  შესაბამისი პირის მოთხოვნის საფუძველზე,  მეურვეობისა და მზრუნველობის ორგანოს სოციალური მუშაკები უფლებამოსილნი არიან, საქართველოს კანონმდებლობით დადგენილი წესით, უზრუნველყონ შესაბამისი პროცედურები, მათ შორის „გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორის კომისიასთან არსებული ქალთა მიმართ ძალადობის ან/და ოჯახში ძალადობის მსხვერპლის სტატუსის განმსაზღვრელი ჯგუფის (მსხვერპლის იდენტიფიცირების ჯგუფი) მიერ მსხვერპლის იდენტიფიცირებისა და სტატუსის განსაზღვრის წესის დამტკიცების შესახებ“ საქართველოს მთავრობის 2014 წლის 18 დეკემბრის №684 დადგენილებით განსაზღვრული საიდენტიფიკაციო კითხვარის შევსება და მისი მსხვერპლის სტატუსის განმსაზღვრელი ჯგუფისათვის წარდგენა.
6. მეურვეობისა და მზრუნველობის ორგანოს უფლებამოსილი თანამშრომელი კანონმდებლობით გათვალისწინებულ შემთხვევაში, ახდენს სავარაუდო მსხვერპლის გადამისამართებას იურიდიული დახმარების გაწევაზე უფლებამოსილ სახელმწიფო ორგანოში (სსიპ „იურიდიული დახმარების სამსახურში“), ასევე მეურვეობისა და მზრუნველობის ორგანო, ფსიქოსოციალური საჭიროების მქონე პირის/ხანდაზმულის დაცვის მიზნით, დამცავი ორდერის გამოცემის პროცესში, სასამართლოს შესაბამისი მოთხოვნის საფუძველზე, სასამართლოს წარუდგენს შესაბამისი ოჯახისა და სავარაუდო მსხვერპლის შეფასების თაობაზე დოკუმენტს.
7. ამ მუხლის პირველი პუნქტით გათვალისწინებული კითხვარის ფორმა და ამავე მუხლის მეორე პუნქტით გათვალისწინებული ქალთა მიმართ ძალადობის ან/და ოჯახში ძალადობის  სავარაუდო მსხვერპლის შეფასების დოკუმენტი (შესაძლებელია არსებობდეს როგორც ცალკე დოკუმენტად, ასევე ინტეგრირებული იყოს კითხვარის ფორმაში) და მისი შევსების წესი მტკიცდება სახელმწიფო ზრუნვის სააგენტოს დირექტორის ბრძანებით. 

მუხლი 10. სამედიცინო დაწესებულებების (მათი უფლებამოსილი თანამშრომლების (ჯანმრთელობის დაცვის პერსონალის) უფლება-მოვალეობები  ქალთა მიმართ ძალადობის ან/და ოჯახში ძალადობის ფაქტის პირველადი იდენტიფიკაციისა და ძალადობის  მსხვერპლის გამოვლენის უზრუნველსაყოფად
1. სამედიცინო დაწესებულებები (მათი უფლებამოსილი თანამშრომლები (ჯანმრთელობის დაცვის პერსონალი)) პაციენტზე ძალადობის ეჭვის გაჩენის შემთხვევაში, ახდენენ შემთხვევის გაანალიზებას, ქალთა მიმართ ძალადობის ან/და ოჯახში ძალადობის, მათ შორის, სექსუალური ხასიათის ძალადობის შესაძლო ფაქტის პირველად იდენტიფიკაციას, დოკუმენტირებას და უზრუნველყოფენ გადაუდებელ მხარდაჭერას. 
2. სამედიცინო დაწესებულებები (მათი უფლებამოსილი თანამშრომლები (ჯანმრთელობის დაცვის პერსონალი)) გადაუდებელი მხარდაჭერის ფარგლებში  ქალთა მიმართ ძალადობის ან/და ოჯახში ძალადობის შესაძლო ფაქტის პირველადი იდენტიფიკაციისას შესაბამის პაციენტს აძლევენ ინფორმაციას ქვეყანაში ქალთა მიმართ ძალადობის ან/და ოჯახში ძალადობის ფაქტებზე რეაგირებისა და ძალადობის მსხვერპლთა დაცვის მექანიზმების თაობაზე და გადასცემენ მათ შესაბამის საინფორმაციო ბროშურას (ბუკლეტს), რომელიც მორგებულია შშმ და ენობრივი ბარიერის მქონე პირთა საჭიროებებზე და შეიცვას შემდეგ ინფორმაციას: 

· ინფორმირებული თანხმობა;

· მისაწვდომი მომსახურება და ინსტრუქციები მომსახურების შესახებ;

· კონფიდენციალურობის დაცვის საკითხები;
· გასაჩივრებისა  და უკუკავშირის პროცედურები.
3. სამედიცინო დაწესებულებების (მათი უფლებამოსილი თანამშრომლების (ჯანმრთელობის დაცვის პერსონალის)) მიერ ქალთა მიმართ ძალადობის ან/და ოჯახში ძალადობის შესაძლო ფაქტის გაანალიზების, პირველადი იდენტიფიკაციის, დოკუმენტირების და გადაუდებელი მხარდაჭერის უზრუნველყოფის წესი და პირობები (სტანდარტული ოპერაციული პროცედურები) განისაზღვრება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით.
4. სამედიცინო დაწესებულებების (მათი უფლებამოსილი თანამშრომლების (ჯანმრთელობის დაცვის პერსონალის)) მიერ, პაციენტზე ქალთა მიმართ ძალადობის ან/და ოჯახში ძალადობის  შედეგად მიყენებული დაზიანების შესახებ, შესაბამისი სახელმწიფო ორგანოებისადმი სავალდებულო შეტყობინების წესი განისაზღვრება „სამედიცინო დაწესებულებებიდან შინაგან საქმეთა სამინისტროს სტრუქტურებისათვის ოპერატიული ინფორმაციის მიწოდების შესახებ“ საქართველოს შრომის, ჯანმრთელობისა და სოციალური დაცვის მინისტრის 2000 წლის 5 დეკემბრის №239/ნ ბრძანებით.
მუხლი 11. საგანმანათლებლო დაწესებულებების, მათი პერსონალის, უფლებამოსილება ქალთა მიმართ ძალადობისა და ოჯახში ძალადობის შემთხვევების გამოვლენის, მათზე რეაგირების და ძალადობის მსხვერპლთა დაცვის უზრუნველსაყოფად
1. უმაღლესი საგანმანათლებლო დაწესებულების აკადემიური პერსონალი, კანონმდებლობით დადგენილი წესით, ვალდებულია რეფერირების პროცედურებში ჩართულ შესაბამის სუბიექტებს, ინდივიდუალური შემთხვევის შეფასების საფუძველზე,  მიაწოდოს შესაბამისი საგანმანათლებლო დაწესებულების  სტუდენტის, მათ შორის შშმ ან ენობრივი ბარიერის მქონე სტუდენტის, შესახებ პირადი ინფორმაცია, რომელიც ეხება მის მიმართ  ქალთა მიმართ ძალადობისან/და ოჯახში ძალადობის შესაძლო ჩადენის ფაქტს, თუ არსებობს ძალადობის განმეორების საშიშროება.
2. პროფესიული საგანმანათლებლო დაწესებულების დირექტორი, კანონმდებლობით დადგენილი წესით, ვალდებულია რეფერირების პროცედურებში ჩართულ შესაბამის სუბიექტებს, ინდივიდუალური შემთხვევის შეფასების საფუძველზე,  მიაწოდოს ინფორმაცია შესაბამის საგანმანათლებლო დაწესებულებაში ქალთა მიმართ ძალადობის ან/და ოჯახში ძალადობის, მათ შორის შშმ და ენობრივი ბარიერის მქონე პირის მიმართ ძალადობის შესაძლო ჩადენის ფაქტზე, თუ არსებობს ძალადობის განმეორების საფრთხე.
3. ზოგადსაგანმანათლებლო დაწესებულების/სკოლის დირექტორი, მასწავლებელი, მანდატური ვალდებულია სკოლის დირექტორის მიერ განსაზღვრულ შესაბამის უფლებამოსილ პირს, კანონმდებლობით დადგენილი წესით, მიაწოდოს ინფორმაცია ქალთა მიმართ ძალადობის ან/და ოჯახში ძალადობის, მათ შორის შშმ ან ენობრივი ბარიერის მქონე პირის მიმართ ძალადობის შესაძლო ჩადენის ფაქტზე, თუ არსებობს ძალადობის განმეორების საფრთხე. სკოლის დირექტორის მიერ განსაზღვრული პირი კი ვალდებულია, კანონმდებლობით დადგენილი წესით, რეფერირების პროცედურებში ჩართულ შესაბამის სუბიექტებს, ინდივიდუალური შემთხვევის შეფასების საფუძველზე,  მიაწოდოს ზემოაღნიშნული პირებისაგან მიღებული ინფორმაცია, რომელიც ეხება ქალთა მიმართ ძალადობის ან/და ოჯახში ძალადობის შესაძლო ჩადენის ფაქტს, თუ არსებობს ძალადობის განმეორების საფრთხე. 
4. ამ მუხლში მითითებული საგანმანათლებლო დაწესებულების წარმომადგენლები ქალთა მიმართ ძალადობის ან/და ოჯახში ძალადობის მსხვერპლს/სავარაუდო მსხვერპლს აწვდიან ინფორმაციას ქვეყანაში ქალთა მიმართ ძალადობის ან/და ოჯახში ძალადობის ფაქტებზე რეაგირებისა და ძალადობის მსხვერპლთა/სავარაუდო მსხვერპლთა დაცვის მექანიზმების, ასევე ძალადობის მსხვერპლებისათვის/დაზარალებულებისათვის/სავარაუდო მსხვერპლთათვის საქართველოს კანონმდებლობით გათვალისწინებული მომსახურებების თაობაზე.

მუხლი 12.  სხვა სახელმწიფო ორგანოების უფლება-მოვალეობები ქალთა მიმართ ძალადობისა და ოჯახში ძალადობის შემთხვევების გამოვლენის, მათზე რეაგირების და ძალადობის მსხვერპლთა დაცვის უზრუნველსაყოფად

1. საქართველოს პროკურატურა საქართველოს სისხლის სამართლის კოდექსის 111 მუხლით გათვალისწინებულ ოჯახურ დანაშაულებზე, 1261 მუხლით გათვალისწინებულ ოჯახში ძალადობის და გენდერული ნიშნით ქალთა მიმართ ჩადენილი ძალადობის დანაშაულებზე საქართველოს კანონმდებლობით დადგენილ შემთხვევებში სრული მოცულობით ატარებს გამოძიებას, იღებს გადაწყვეტილებას პირის დაზარალებულად ცნობის შესახებ, ახორციელებს გამოძიების საპროცესო ხელმძღვანელობას და სისხლისსამართლებრივ დევნას, სასამართლოში მხარს უჭერს სახელმწიფო ბრალდებას. ასევე ახორციელებს კანონმდებლობით გათვალისწინებულ სხვა უფლებამოსილებებს.
2. მოწმისა და დაზარალებულისთვის სამართალწარმოების პროცესში მონაწილეობის გამარტივების, დანაშაულის შედეგად გამოწვეული სტრესის შემცირების, ხელახალი ვიქტიმიზაციისა და მეორეული ვიქტიმიზაციის თავიდან აცილებისა და გამოძიებისა და სასამართლო განხილვის ეტაპებზე მათი ინფორმირებულობის უზრუნველყოფის მიზნით სამართალწარმოების პროცესში, საჭიროებიდან გამომდინარე, შესაძლოა ჩაერთოს საქართველოს პროკურატურის მოწმისა და დაზარალებულის კოორდინატორი. კოორდინატორი უზრუნველყოფს მოწმის/დაზარალებულის ფსიქო-ემოციურ მხარდაჭერას, ხელახალი და მეორეული ვიქტიმიზაციის პრევენციას, გამოძიების მსვლელობისას მათი ინფორმირებულობის უზრუნველყოფას, სახელმწიფოში არსებული სერვისების გაცნობას, მოქალაქეებსა და სამართალდამცავ სტრუქტურებს შორის ეფექტიანი ურთიერთობის ხელშეწყობას.
3. საერთო სასამართლოები საქართველოს კანონმდებლობით დადგენილი წესით, საქართველოს სისხლის სამართლის კოდექსის 111 მუხლით გათვალისწინებულ ოჯახურ დანაშაულებზე, 1261 მუხლით გათვალისწინებულ ოჯახში ძალადობის დანაშაულზე და ქალთა მიმართ ძალადობის დანაშაულებზე ახორციელებენ მართლმსაჯულებას, განიხილავენ შესაბამის სისხლის სამართლის საქმეებს და იღებენ გადაწყვეტილებას. სასამართლო ორგანოები, საქართველოს კანონმდებლობით დადგენილი წესით, ასევე უფლებამოსილნი არიან ქალთა მიმართ ძალადობის ან/და ოჯახში ძალადობის ფაქტზე ოპერატიული რეაგირებისათვის, ძალადობის მსხვერპლის დაცვისა და მოძალადისათვის გარკვეული მოქმედებების შეზღუდვის უზრუნველსაყოფად, დროებითი ღონისძიების სახით, გამოსცენ დამცავი ორდერი. ამავდროულად, სასამართლო უფლებამოსილია დაამტკიცოს, უარი თქვას დამტკიცებაზე ან ნაწილობრივ დაამტკიცოს საქართველოს შინაგან საქმეთა სამინისტროს შესაბამისი უფლებამოსილი პირის მიერ მოძალადის მიმართ გამოცემული ელექტრონული ზედამხედველობის განხორციელების ოქმი.
4. მსხვერპლის იდენტიფიცირების ჯგუფი ახორციელებს  ქალთა მიმართ ძალადობის და ოჯახში ძალადობისა მსხვერპლის სტატუსის მინიჭების პროცედურას (იღებს გადაწყვეტილებას ქალთა მიმართ ძალადობის ან/და ოჯახში ძალადობის მსხვერპლის სტატუსის მინიჭების თაობაზე ან უარს ამბობს მსხვერპლის სტატუსის მინიჭებაზე), თუ  ქალთა მიმართ ძალადობის ან/და ოჯახში ძალადობის მსხვერპლის დაცვის უზრუნველსაყოფად არ მიმდინარეობს დამცავი ან შემაკავებელი ორდერის გამოცემის პროცესი ან ქალთა მიმართ ძალადობასთან ან/და ოჯახში ძალადობასთან დაკავშირებით არ ხორციელდება სისხლის სამართალწარმოება (შესაბამის ქალთა მიმართ ძალადობის ან ოჯახში ძალადობის ფაქტზე, დაზარალებულად არ არის ცნობილი კონკრეტული პირი). მსხვერპლის იდენტიფიცირების ჯგუფის მიერ მსხვერპლის სტატუსის მინიჭება ხორციელდება „გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორის კომისიასთან არსებული ქალთა მიმართ ძალადობის ან/და ოჯახში ძალადობის მსხვერპლის სტატუსის განმსაზღვრელი ჯგუფის (მსხვერპლის იდენტიფიცირების ჯგუფი) მიერ მსხვერპლის იდენტიფიცირებისა და სტატუსის განსაზღვრის წესის დამტკიცების შესახებ“ საქართველოს მთავრობის 2014 წლის 18 დეკემბრის №684 დადგენილების შესაბამისად.
5. ადგილობრივი თვითმმართველობის (მუნიციპალიტეტის) ორგანოები, საკუთარ სამოქმედო ტერიტორიაზე, საქართველოს კანონის „სოციალური მუშაობის შესახებ“თანახმად, შესაბამისი უფლებამოსილი თანამშრომლების ჩართულობით სპეციალური კითხვარის შევსების მეშვეობით, ახდენენ ქალთა მიმართ ძალადობის ან/და ოჯახში ძალადობის ფაქტის პირველად იდენტიფიკაციას, ძალადობის სავარაუდო მსხვერპლის გამოვლენას, ინფორმაციის მიწოდებას და მსხვერპლის თანხმობის შემთხვევაში გადამისამართებას შესაბამის უწყებებში. ამასთანავე, ადგილობრივი თვითმმართველობის ორგანოები, უფლებამოსილნი არიან საქართველოს ორგანული კანონის „ადგილობრივი თვითმმართველობის“ კოდექსის საფუძველზე, განახორციელონ ის ღონისძიებები, რომლებიც მნიშვნელოვანია ქალთა მიმართ ძალადობის ან/და ოჯახში ძალადობის პრევენციის, მსხვერპლთა დაცვისა და დახმარების უზრუნველსაყოფად. 

თავი V. ქალთა მიმართ ძალადობის  ან/და ოჯახში ძალადობის მსხვერპლთა/დაზარალებულთა დახმარებისა და მხარდაჭერის ღონისძიებები და სერვისები

მუხლი 13. პირის ქალთა მიმართ ძალადობის ან/და ოჯახში ძალადობის მსხვერპლად/დაზარალებულად მიჩნევის საფუძველი
პირი ქალთა მიმართ ძალადობის ან/და  ოჯახში ძალადობის
  მსხვერპლად/დაზარალებულად მიიჩნევა:
ა) თუ მისი დაცვის უზრუნველსაყოფად გამოცემულია შემაკავებელი ორდერი;

ბ) თუ მისი დაცვის უზრუნველსაყოფად  გამოცემულია დამცავი ორდერი;
გ) თუ მსხვერპლის იდენტიფიცირების ჯგუფის მიერ, კანონმდებლობით დადგენილი წესით, მინიჭებული აქვს მსხვერპლის სტატუსი;
დ) თუ იგი ცნობილია დაზარალებულად ოჯახური დანაშაულის, ოჯახში ძალადობის ან/და გენდერული ნიშნით ჩადენილი დანაშაულის ფაქტზე. 
მუხლი 14. ქალთა მიმართ ძალადობის  ან/და ოჯახში ძალადობის მსხვერპლის/დაზარალებულის დახმარებისათვის პირველადი  რეაგირების ღონისძიებები
1.  ქალთა მიმართ ძალადობის ან/და  ოჯახში ძალადობის  მსხვერპლის/დაზარალებულის/სავარაუდო მსხვერპლის დახმარებისათვის პირველადი რეაგირების ღონისძიებები გულისხმობს ძალადობის მსხვერპლზე/დაზარალებულზე/სავარაუდო მსხვერპლზე ინფორმაციის მიღებისთანავე უფლებამოსილი სახელმწიფო ორგანოების მიერ ამ პირთან კომუნიკაციის დაუყოვნებლივ დამყარებას, ძალადობის მსხვერპლისათვის/დაზარალებულისათვის/სავარაუდო მსხვერპლისათვის კანონმდებლობით გათვალისწინებული მომსახურებების თაობაზე მის ინფორმირებას, შესაბამის უწყებებში (დაწესებულებებში) გადამისამართებას და კონკრეტულ მომსახურებაში მის ჩართვას. შშმ და ფსიქოსოციალური საჭიროების მქონე პირის მოთხოვნით ან ასეთი საჭიროების დადგომის შემთხვევაში  სახელმწიფო ორგანოები პირველადი რეაგირების ღონისძიებების განხორციელებისთვის უზრუნველყოფენ შესაბამისი სპეციალისტის და/ან მსხვერპლის/დაზარალებულის ოფიციალური მხარდამჭერის (არსებობის შემთხვევაში), ხოლო ენობრივი ბარიერის მქონე პირებთან - შესაბამისი ენის მცოდნე თარჯიმნების ჩართვას.
2.  ქალთა მიმართ ძალადობის ან/და ოჯახში ძალადობის მსხვერპლის/დაზარალებულის დახმარებისათვის პირველადი რეაგირების ღონისძიებებს, თავიანთი კომპეტენციის შესაბამისად, უზრუნველყოფენ საქართველოს შინაგან საქმეთა სამინისტრო, სახელმწიფო ზრუნვის სააგენტო და უფლებამოსილი საერთაშორისო ან ადგილობრივი არასამთავრობო ორგანიზაციები.
3. კანონმდებლობით დადგენილი წესით ქალთა მიმართ ძალადობის ან/და ოჯახში ძალადობის მსხვერპლის/დაზარალებულის გამოვლენისას, მისი დახმარებისათვის პირველადი რეაგირების ღონისძიებების უზრუნველსაყოფად, საქართველოს შინაგან საქმეთა სამინისტრო ვალდებულია:

ა) ქალთა მიმართ ძალადობის ან/და ოჯახში ძალადობის მსხვერპლს/დაზარალებულს მისთვის გასაგებ ენაზე და გასაგები/მისაწვდომი ფორმით, მათ შორის, საჭიროებისას, სპეციალისტების დახმარებით, გააცნოს ინფორმაცია ქვეყანაში არსებული ქალთა მიმართ ძალადობის და ოჯახში ძალადობის  მსხვერპლთა სამართლებრივი და სოციალური დაცვისა და დახმარების მექანიზმებისა და შესაბამისი მხარდაჭერის მომსახურების სახეების შესახებ; 
ბ) მსხვერპლის/დაზარალებულის მოთხოვნით ან გადაუდებელ შემთხვევაში ორგანიზება გაუწიოს მსხვერპლის/დაზარალებულის გადაყვანას, მსხვერპლის საჭიროებების გათვალისწინებით, სამედიცინო დაწესებულებაში; 
გ) მსხვერპლის/დაზარალებულის მოთხოვნით, შემაკავებელი ორდერის ან/და დაზარალებულად ცნობის შესახებ დადგენილების საფუძველზე,  მსხვერპლ(ებ)ი/დაზარალებულ(ებ)ი და მასზე დამოკიდებული პირები, გადაიყვანოს ძალადობის მსხვერპლთა თავშესაფარში და უზრუნველყოფს საცხოვრებელი ადგილიდან (სამყოფელიდან) მათი პირველადი საჭიროების ნივთების, საიდენტიფიკაციო დოკუმენტების, დამხმარე საშუალებების და მედიკამენტების წამოღება;
დ) ძალადობის განმეორების რეალური საფრთხის არსებობისას უზრუნველყოს ელექტრონული ზედამხედველობის განხორციელება; 

ე) განახორციელოს კანონმდებლობით გათვალისწინებული სხვა ღონისძიებები.
4. სახელმწიფო ზრუნვის სააგენტოს კრიზისული ცენტრი ან სხვა მსგავსი ტიპის დაწესებულება ქალთა მიმართ ძალადობის ან/და ოჯახში ძალადობის მსხვერპლის/დაზარალებულის/სავარაუდო მსხვერპლის დახმარებისათვის  პირველადი რეაგირების ღონისძიებების უზრუნველსაყოფად, პირის მიმართვის შემთხვევაში, ადგენს აქვს თუ არა აღნიშნულ პირს ქალთა მიმართ ძალადობის  ან/და ოჯახში ძალადობის  მსხვერპლის/დაზარალებულის სტატუსი. მსხვერპლის  სტატუსის არქონის შემთხვევაში, ახდენს პირის კონსულტირებას/სამართლებრივ დახმარებას, საჭიროების შემთხვევაში გადამისამართებას იმ ორგანოში, რომელიც უფლებამოსილია განახორციელოს ქალთა მიმართ ძალადობის ან/და ოჯახში ძალადობის  მსხვერპლის/დაზარალებულის სტატუსის განსაზღვრისათვის საჭირო პროცედურები. ამასთან, საჭიროების შემთხვევაში, უზრუნველყოფს სავარაუდო მსხვერპლისთვის კრიზისული ცენტრის მომსახურების მიწოდებას. სახელმწიფო ზრუნვის სააგენტოს კრიზისული ცენტრი პირის სავარაუდო მსხვერპლად განსაზღვრას უზრუნველყოფს სახელმწიფო ზრუნვის სააგენტოს შიდა რეგულაციებით დადგენილი წესით. იმ შემთხვევაში, თუ პირს განსაზღვრული აქვს  ქალთა მიმართ ძალადობის ან/და ოჯახში ძალადობის   მსხვერპლის/დაზარალებულის სტატუსი, სახელმწიფო ზრუნვის სააგენტო ახორციელებს მხარდაჭერის მომსახურებების მიწოდებას საქართველოს კანონმდებლობით, თავშესაფრის/კრიზისული ცენტრის შინაგანაწესით გათვალისწინებული წესითა და პირობებით და  ეროვნული რეფერალური მექანიზმის შესაბამისად.
5.   სახელმწიფო ზრუნვის სააგენტო ქალთა მიმართ ძალადობის  ან/და ოჯახში ძალადობის  მსხვერპლს/დაზარალებულს/სავარაუდო მსხვერპლს აწვდის ინფორმაციას  ქალთა მიმართ ძალადობის ან/და ოჯახში ძალადობის
     მსხვერპლებისათვის/ დაზარალებულებისათვის/ სავარაუდო მსხვერპლებისთვის საქართველოს კანონმდებლობით გათვალისწინებული სახელმწიფო ზრუნვის სააგენტოს მომსახურებების თაობაზე და მსხვერპლის/დაზარალებულის/სავარაუდო მსხვერპლის მიერ კონკრეტული მომსახურების არჩევის შემთხვევაში უზრუნველყოფს მისთვის შესაბამისი მომსახურების მიწოდებას. 
6.  სახელმწიფო ზრუნვის სააგენტო  ქალთა მიმართ ძალადობის ან/და ოჯახში ძალადობის  მსხვერპლთა/დაზარალებულთა/სავარაუდო მსხვერპლთა და მათზე დამოკიდებულ პირთა მხარდაჭერას უზრუნველყოფს თავშესაფრის ან/და კრიზისული ცენტრის მომსახურებების ფარგლებში, საქართველოს კანონმდებლობითა და თავშესაფრის/კრიზისული ცენტრის შინაგანაწესით დადგენილი წესითა და პირობებით. ეს მომსახურებებია:
ა) იურიდიული (მათ შორის, კანონიერი ინტერესების დაცვა და დახმარება);

ბ) ფსიქოლოგიურ-სოციალური დახმარება/რეაბილიტაცია; 
გ)  სამედიცინო მომსახურების ორგანიზებაში/მიღებაში ხელშეწყობა;
დ) ოჯახსა და საზოგადოებაში რეინტეგრაციის ხელშეწყობა;
ე) დროებითი სადღეღამისო საცხოვრისით (რაც მოიცავს კვებით, ჰიგიენისა და პირველადი მოხმარების სხვა საშუალებებით უზრუნველყოფას) უზრუნველყოფა თავშესაფარში ან თბილისის კრიზისულ ცენტრში;

ვ) საჭიროების შემთხვევაში, ჟესტური ენის თარჯიმნის, სხვა დამხმარე სპეციალისტების და სხვა მომსახურებით უზრუნველყოფა.

ე) საქართველოს კანონმდებლობით და შინაგანაწესით გათვალისწინებული სხვა ღონისძიებების განხორციელება.
7.  მეურვეობისა და მზრუნველობის ორგანოს უფლებამოსილი თანამშრომელი შესაბამისი მომართვის საფუძველზე ქალთა მიმართ ძალადობის ან/და ოჯახში ძალადობის მსხვერპლთა/დაზარალებულთა (რომელთანაც პირველადი რეაგირების ღონისძიებები არ არის განხორციელებული ამ მუხლით გათვალისწინებული სხვა სუბიექტების მიერ) დახმარებისათვის მოქმედებს ეროვნული რეფერალური მექანიზმის  მე-9 მუხლის შესაბამისად. 
8. საერთაშორისო და ადგილობრივი არასამთავრობო ორგანიზაციები  ქალთა მიმართ ძალადობის ან/და ოჯახში ძალადობის მსხვერპლის/დაზარალებულის დახმარებისათვის პირველადი რეაგირების ღონისძიებებსა და მათთვის შესაბამისი მომსახურების მიწოდებას ახორციელებენ საკუთარი უფლებამოსილებისა და საქართველოს კანონმდებლობით გათვალისწინებულ ფარგლებში.
მუხლი 15.  ქალთა მიმართ ძალადობის ან/და ოჯახში ძალადობის   მსხვერპლი/დაზარალებული შეზღუდული შესაძლებლობის მქონე პირის/მხარდაჭერის მიმღები პირისა და ხანდაზმულის დახმარებისათვის პირველადი რეაგირების ღონისძიებები

1. თუ ქალთა მიმართ ძალადობის (მათ შორის სექსუალური ხასიათის ძალადობის) ან/და  ოჯახში ძალადობის  მსხვერპლი/დაზარალებული შეზღუდული შესაძლებლობის მქონე პირი/მხარდაჭერის მიმღები პირი ან ხანდაზმულია აღნიშნული პირის მსხვერპლად/დაზარალებულად ცნობის თაობაზე ინფორმაცია (პოლიციის მიერ გამოცემული შემაკავებელი ორდერის, სასამართლოს მიერ გამოცემული დამცავი ორდერის, დაზარალებულად ცნობის დადგენილების, მსხვერპლის იდენტიფიცირების ჯგუფის მიერ პირისათვის ქალთა მიმართ ძალადობის ან/და ოჯახში ძალადობის მსხვერპლის სტატუსის მინიჭების თაობაზე გადაწყვეტილების შესახებ ინფორმაცია) გადაეცემა სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს  მეურვეობისა და მზრუნველობის შესაბამისი ორგანოს უფლებამოსილ თანამშრომლებს (სოციალურ მუშაკებს). სოციალური მუშაკი აღნიშნული ინფორმაციის მიღებიდან არაუგვიანეს 24 საათში (თუ აღნიშნული ემთხვევა არასამუშაო ან/და დასვენების დღეს - მომდევნო (პირველივე) სამუშაო დღეს), უკავშირდება ქალთა მიმართ ძალადობის ან/და ოჯახში ძალადობის შესაბამის მსხვერპლს/დაზარალებულს, მიდის მსხვერპლის/დაზარალებულის საცხოვრებელ ადგილზე და შეისწავლის ქალთა მიმართ ძალადობის ან/და ოჯახში ძალადობის   მსხვერპლის/დაზარალებულის მდგომარეობას მისი კომპეტენციის ფარგლებში. საჭიროების შემთხვევაში რთავს ჟესტური ენის თარჯიმანს ან სხვა სპეციალისტს, რომელიც ეხმარება შშმ პირთან სწორად კომუნიკაციაში. 
2. ამ მუხლის პირველ პუნქტში მითითებულ ქალთა მიმართ ძალადობის ან/და ოჯახში ძალადობის  მსხვერპლს/დაზარალებულს სოციალური მუშაკი აცნობს ინფორმაციას საქართველოს კანონმდებლობით გათვალისწინებულ ქალთა მიმართ ძალადობის ან/და ოჯახში ძალადობის  მსხვერპლთა სამართლებრივი და სოციალური დაცვისა და დახმარების მექანიზმებისა და შესაბამისი მომსახურების სახეების შესახებ მისთვის მისაღები ფორმატით და საჭიროების შემთხვევაში, სპეციალისტის ჩართვით, მსხვერპლის/დაზარალებულის თანხმობით ახდენს მის გადამისამართებას და დაკავშირებას შესაბამისი მომსახურების გამწევ სუბიექტებთან და ქალთა მიმართ ძალადობის ან/და ოჯახში ძალადობის მსხვერპლთან/დაზარალებულთან და მომსახურების გამწევ სუბიექტებთან თანამშრომლობით, მეთვალყურეობს შესაბამისი მომსახურების მიღების პროცესს. იმ შემთხვევაში, თუ ქალთა მიმართ ძალადობის ან/და ოჯახში ძალადობის ზემოაღნიშნული მსხვერპლი/დაზარალებული არ გამოთქვამს სურვილს ქალთა მიმართ ძალადობის ან/და ოჯახში ძალადობის მსხვერპლთათვის კანონმდებლობით გათვალისწინებული მომსახურების მიღების თაობაზე, აღნიშნული ფიქსირდება შესაბამის დოკუმენტში, რომელსაც ხელს აწერენ მეურვეობისა და მზრუნველობის ორგანოს უფლებამოსილი თანამშრომელი (სოციალური მუშაკი) და  ქალთა მიმართ ძალადობის ან/და ოჯახში ძალადობის მსხვერპლი/დაზარალებული ან/და მისი მხარდამჭერი. ინფორმაცია მსხვერპლს/დაზარალებულს მიეწოდება მისთვის გასაგები ფორმატით. 
3. იმ შემთხვევაში თუ ამ მუხლის პირველი პუნქტით გათვალისწინებულ ქალთა მიმართ ძალადობის ან/და ოჯახში ძალადობის  მსხვერპლს/დაზარალებულს დანიშნული ჰყავს შესაბამისად, მეურვე/მზრუნველი ან მხარდამჭერი, სოციალური მუშაკი, ასევე უკავშირდება აღნიშნულ პირს და მასთან ერთად განსაზღვრავს მსხვერპლის/დაზარალებულის შემდგომი დაცვისა და დახმარების ღონისძიებებს. თუ სოციალური მუშაკი აღმოაჩენს, რომ ქალთა მიმართ ძალადობის ან/და ოჯახში ძალადობის მსხვერპლისათვის/დაზარალებულისათვის დანიშნული მეურვე/მზრუნველი ან მხარდამჭერი სათანადოდ ვერ უზრუნველყოფს ძალადობის მსხვერპლის/დაზარალებულის დაცვასა და დახმარებას ძალადობისგან ან/და თავად არის მოძალადე, იგი ახორციელებს კანონმდებლობით გათვალისწინებულ ღონისძიებებს, მათ შორის მეურვის/მზრუნველის ან მხარდამჭერის შეცვლის ან/და ახალი მეურვის/მზრუნველის ან მხარდამჭერის დანიშვნის თაობაზე.
4. თუ ამ მუხლის პირველი პუნქტით გათვალისწინებულ  ქალთა მიმართ ძალადობის ან/და ოჯახში ძალადობის  მსხვერპლს/დაზარალებულს დანიშნული არ ჰყავს შესაბამისად მეურვე/მზრუნველი ან მხარდამჭერი და სოციალური მუშაკი გამოავლენს აღნიშნულის საჭიროებას, სოციალური მუშაკი ახორციელებს კანონმდებლობით გათვალისწინებულ ღონისძიებებს (პროცედურებს) ქალთა მიმართ ძალადობის  ან/და ოჯახში ძალადობის  მსხვერპლისათვის შესაბამისად მეურვის/მზრუნველის ან მხარდამჭერის დანიშვნის თაობაზე.
5. სოციალური მუშაკი მსხვერპლს/დაზარალებულს/სავარაუდო მსხვერპლს საუბრისთვის უქმნის შესაბამის გარემოს ან/და სთავაზობს ისეთ ადგილს/სივრცეს, სადაც მათი საუბარი არ/ვერ იქნება მოსმენილი მესამე პირების მიერ.
6. თუ შშმ მსხვერპლს/დაზარალებულს დაწესებულებაში მოჰყვება თანმხლები პირი/მხარდამჭერი, სოციალური მუშაკი უნდა დარწმუნდეს, რომ მსხვერპლს/დაზარალებულს გააზრებული აქვს კონფიდენციალური ინფორმაციის თანმხლებ პირთან/მხარდამჭერთან ერთად განხილვა. 
მუხლი 16. თავშესაფრითა და კრიზისული ცენტრით სარგებლობა
1.  ქალთა მიმართ ძალადობის  ან/და  ოჯახში ძალადობის  მსხვერპლის/დაზარალებულის სტატუსის მინიჭების საფუძველზე პირს ეძლევა უფლება ისარგებლოს ქალთა მიმართ ძალადობის ან/და ოჯახში ძალადობის    მსხვერპლთა დროებითი განთავსების ადგილით (თავშესაფრით). ოჯახში ძალადობის ან/და ქალთა მიმართ ძალადობის მსხვერპლთა დროებითი განთავსების ადგილი (თავშესაფარი) წარმოადგენს მსხვერპლთა კანონიერი უფლებებისა და ინტერესების დაცვის, მისი დახმარებისა და ფსიქოლოგიური რეაბილიტაციის მიზნით შექმნილ დაწესებულებას, რომელიც უზრუნველყოფს პირის უსაფრთხოებასა და ღირსეული არსებობისათვის შესაფერის გარემოს. ოჯახში ძალადობის ან/და ქალთა მიმართ ძალადობის  მსხვერპლთა დროებითი განთავსების ადგილი (თავშესაფარი) ეწყობა საქართველოს ოკუპირებული ტერიტორებიდან დევნილთა, შრომის, ჯანმრთელობისა და სოციალური დაცვის სამინისტროს სისტემაში ან/და არასამეწარმეო იურიდიული პირის ბაზაზე. თავშესაფრი უნდა აკმაყოფილებდეს მისი ფუნქციონირებისათვის საქართველოს კანონმდებლობით დადგენილ სტანდარტებს. ის თავშესაფარი, რომელიც შშმ პირს მიაწვდის სერვისს უნდა  აკმაყოფილებდეს შშმ პირთა საჭიროებებს ფიზიკური გარემოსა და პროგრამების მიწოდების კუთხით. ენობრივი ბარიერის მქონე პირებს სერვისი უნდა მიეწოდოთ მათთვის გასაგებ ენაზე.
2.  ქალთა მიმართ ძალადობის ან/და ოჯახში ძალადობის   მსხვერპლთა დროებითი განთავსების ადგილში (თავშესაფარში) მსხვერპლის/დაზარალებულის განთავსება ხდება მისი მოთხოვნის საფუძველზე. თავშესაფარში ძალადობის მსხვერპლის (მასზე დამოკიდებული პირ(ებ)ის) განთავსება ხდება 3 თვემდე ვადით. საჭიროების შემთხვევაში, აღნიშნული ვადა გრძელდება თავშესაფრის წესდებით (შინაგანაწესით) დადგენილი წესით.
3. კრიზისული ცენტრი ფუნქციონირებს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სისტემაში ან/და არასამეწარმეო იურიდიული პირის ბაზაზე. კრიზისული ცენტრი უნდა აკმაყოფილებდეს მისი ფუნქციონირებისათვის საქართველოს კანონმდებლობით დადგენილ სტანდარტებს და ითვალისწინებდეს შშმ ქალთა და პირთა საჭიროებების ფიზიკური გარემოს და პროგრამების მიწოდების კუთხით. ასევე, ენობრივი ბარიერის მქონე პირებისათვის არსებული პროგრამა უნდა ითვალისწინებდეს მათ საჭიროებებს.
4. კრიზისული ცენტრის მომსახურებებით სარგებლობა შეუძლია ქალთა მიმართ ძალადობის ან/და ოჯახში ძალადობის მსხვერპლს/დაზარალებულს/სავარაუდო მსხვერპლს (მასზე დამოკიდებულ პირებთან ერთად). კრიზისული ცენტრის მომსახურების მიწოდება ხდება საქართველოს მოქმედი კანონმდებლობისა და შესაბამისი კრიზისული ცენტრის შინაგანაწესით დადგენილი წესითა და პირობებით.
მუხლი 17. უფასო სატელეფონო დახმარება და საკონსულტაციო მომსახურება 
1. ქალთა მიმართ ძალადობის ან/და ოჯახში ძალადობის  შედეგად დაზარალებული პირის (მსხვერპლის/სავარაუდო მსხვერპლის) დახმარების და შესაბამის საკითხებზე  კონსულტაციის გაწევის მიზნით შექმნილია და მოქმედებს ძალადობის მსხვერპლთა დახმარების ცხელი ხაზი - 116 006 (ევრონომერი) (საკონსულტაციო), რომელიც უფასო, 24-საათიან მომსახურებას უზრუნველყოფს მთელი ქვეყნის მასშტაბით. 
2. ძალადობის მსხვერპლთა დახმარების ცხელი ხაზის ფუნქციონირებას უზრუნველყოფს სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტო. 
3. მომსახურება მორგებულია შშმ პირთა საჭიორებებზე. 
4. მომსახურების შესახებ ინფორმაცია შშმ პირებისთვის ხელმისაწვდომია  მათთვის გასაგებ ფორმატში.
5. მომსახურება მორგებულია ენობრივი ბარიერის მქონე პირთა საჭიროებებზე.
6. ძალადობის მსხვერპლთა დახმარების ცხელი ხაზის მეშვეობით ნებისმიერ დაინტერესებულ პირს მიეწოდება ინფორმაცია ძალადობის შემთხვევაში მასზე რეაგირების მექანიზმებისა და მსხვერპლის დაცვის ღონისძიებების შესახებ, ასევე, საჭიროების შემთხვევაში, ხორციელდება პირის გადამისამართება ძალადობის მსხვერპლებისათვის კანონმდებლობით გათვალისწინებული მომსახურების გამწევ შესაბამის ორგანოში/დაწესებულებაში.
7. ძალადობის მსხვერპლთა დახმარების ცხელი ხაზი ფუნქციონირებს ანონიმურობისა და კონფიდენციალურობის დაცვით. დაუშვებელია ცხელი ხაზის მეშვეობით მიღებული ინფორმაციის გამჟღავნება, გარდა საქართველოს კანონმდებლობით დადგენილი გამონაკლისებისა.
მუხლი 18.  ქალთა მიმართ ძალადობის ან/და ოჯახში ძალადობის  მსხვერპლის რეაბილიტაცია/დახმარება
1.  ქალთა მიმართ ძალადობის ან/და ოჯახში ძალადობის     მსხვერპლთა/დაზარალებულთა რეაბილიტაციას/დახმარებას, საქართველოს კანონმდებლობით დადგენილი წესით, უზრუნველყოფს სახელმწიფო ზრუნვის სააგენტო, ასევე ადგილობრივი თვითმმართველობის ორგანოები და უფლებამოსილი საერთაშორისო ან ადგილობრივი არასამთავრობო ორგანიზაციები.
2. თავშესაფარში/კრიზისულ ცენტრში განთავსებული ძალადობის მსხვერპლთა (დაზარალებულთა) რეაბილიტაცია ხორციელდება თავშესაფრის/კრიზისული ცენტრის შინაგანაწესისა და თავშესაფრის/კრიზისული ცენტრის ფუნქციონირების პრინციპების შესაბამისად, რომელიც ითვალისწინებს შშმ და ენობრივი ბარიერის მქონე პირთა საჭიროებებს.
3.  ძალადობის მსხვერპლთა/დაზარალებულთა რეაბილიტაცია შესაძლებელია განხორციელდეს ერთობლივი სარეაბილიტაციო ღონისძიებების საფუძველზე, სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს, შესაბამისი სახელმწიფო (ადგილობრივი თვითმმართველობის) ორგანოების, საერთაშორისო და ადგილობრივი არასამთავრობო ორგანიზაციების მონაწილეობით (თანამშრომლობით).
თავი VI. ქალთა მიმართ ძალადობის ან/და ოჯახში ძალადობის პრევენციის მექანიზმები
მუხლი 19. დამცავი და შემაკავებელი ორდერებით გათვალისწინებული მოთხოვნებისა და ვალდებულებების შესრულების დაცვაზე ზედამხედევლობა

1.  პოლიცია კანონმდებლობით დადგენილი წესით ზედამხედველობს გამოცემული დამცავი ან შემაკავებელი ორდერებით გათვალისწინებული მოთხოვნებისა და ვალდებულებების შესრულებას, დამცავი ან შემაკავებელი ორდერებით გათვალისწინებული მოთხოვნებისა და ვალდებულებების შეუსრულებლობის გამოვლენისას კი ახორციელებს  საქართველოს სისხლის სამართლისა და საქართველოს სისხლის სამართლის საპროცესო კოდექსებით გათვალისწინებულ ღონისძიებებს.
2.  ქალთა მიმართ ძალადობის ან/და  ოჯახში ძალადობის   მსხვერპლის მიმართ გამოცემული დამცავი ან შემაკავებელი ორდერებით გათვალისწინებული მოთხოვნებისა და ვალდებულებების მოძალადის მიერ დარღვევის შემთხვევაში, თუ ამის თაობაზე ცნობილი გახდება მეურვეობისა და მზრუნველობის ორგანოს უფლებამოსილი თანამშრომლისათვის ის, აღნიშნულის თაობაზე, დაუყოვნებლივ ატყობინებს ინფორმაციას საქართველოს შინაგან საქმეთა სამინისტროს. 
მუხლი 20.  ქალთა მიმართ ძალადობის ან/და ოჯახში ძალადობის  პრევენცია
1.  ქალთა მიმართ ძალადობის ან/და ოჯახში ძალადობის  პრევენცია ხორციელდება „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის (კანონის მე-2 თავის მე-6, მე-7, მე-8 მუხლები) შესაბამისად გათვალისწინებული მექანიზმების საფუძველზე და მოიცავს იმ სოციალურ, ეკონომიკურ, სამართლებრივ და სხვა ღონისძიებათა ერთობლიობას, რომლებიც მიმართულია ქალთა მიმართ ძალადობის ან/და ოჯახში ძალადობის მიზეზებისა და წინაპირობების თავიდან აცილებისაკენ, ძალადობის აღკვეთის, მოძალადის სამართლებრივი დევნის, მისი დამოკიდებულებებისა და ქცევის კორექციისაკენ, მსხვერპლის რეაბილიტაციისა და ადაპტაციისკენ.
2.  ქალთა მიმართ ძალადობის ან/და ოჯახში ძალადობის პრევენციის ღონისძიებების განხორციელებას, თავიანთი კომპეტენციის ფარგლებში, უზრუნველყოფენ გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორისი კომისია, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო, საქართველოს შინაგან საქმეთა სამინისტრო, საქართველოს განათლებისა და მეცნიერების სამინისტრო, საქართველოს იუსტიციის სამინისტრო, საქართველოს პროკურატურა და საერთო სასამართლოები, ადგილობრივი თვითმმართველობის ორგანოები, ასევე უფლებამოსილი არასამთავრობო ორგანიზაციების წარმომადგენლები და სამოქალაქო საზოგადოების სხვა დაინტერესებული ინსტიტუტების წარმომადგენლები. 
3.  ქალთა მიმართ ძალადობის ან/და ოჯახში ძალადობის  პრევენციის კონკრეტული ღონისძიებები, მათი შესრულების პირობები და მათ შესრულებაზე პასუხისმგებელი ორგანოები განისაზღვრება შესაბამისი სამოქმედო გეგმით, რომელიც მტკიცდება საქართველოს მთავრობის მიერ. 
4. გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორისი კომისია საქართველოს კანონმდებლობით დადგენილ ფარგლებში უზრუნველყოფს მონიტორინგისა და შეფასების ღონისძიებათა განხორციელებას, რომლებიც მიმართულია „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის რეგულირების სფეროში შემავალი ძალადობის ყველა ფორმის პრევენციისა და აღკვეთისკენ.
მუხლი 21. მოძალადის დამოკიდებულებებისა და ქცევის კორექციისკენ მიმართული ღონისძიებები
1. მოძალადეთა დამოკიდებულებისა და ქცევის კორექციისკენ მიმართული  ღონისძიებები მოიცავს “ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის მე-20 მუხლით გათვალისწინებულ ღონისძიებებს. 
2. მოძალადეთა დამოკიდებულებისა და ქცევის კორექციისკენ მიმართული  ღონისძიებები და მათი განხორციელების წესი და ფორმები განისაზღვრება საქართველოს მთავრობის დადგენილებით.
3. საქართველოს კანონმდებლობით დადგენილი წესით, მოძალადის დამოკიდებულებებისა და ქცევის კორექციისაკენ მიმართული ღონისძიების – ძალადობრივი დამოკიდებულებისა და ქცევის შეცვლაზე ორიენტირებული სავალდებულო სწავლების კურსის გავლის ვალდებულება ეკისრებათ:

ა) ქალთა მიმართ ძალადობის ან/და ოჯახში ძალადობის ჩამდენ პირს (მოძალადეს), თუ მის მიმართ გამოცემული დამცავი ორდერი ითვალისწინებს აღნიშნული კურსის გავლას;
ბ) პირობითი მსჯავრის ქვეშ მყოფ ქალთა მიმართ ძალადობის ან/და ოჯახში ძალადობის ჩამდენ პირს (მოძალადეს), თუ სასამართლოს მიერ დანიშნული პირობითი მსჯავრი ითვალისწინებს მის მიერ აღნიშნული მოვალეობის შესრულებას;

გ) პენიტენციურ დაწესებულებაში მყოფ ქალთა მიმართ ძალადობის ან/და ოჯახში ძალადობის ჩამდენ პირს, შესაბამისი პროგრამების ფარგლებში.
4. ამ მუხლის მე-3 პუნქტის ბ) და გ) ქვეპუნქტით გათვალისწინებულ შემთხვევებში ძალადობრივი დამოკიდებულებისა და ქცევის შეცვლაზე ორიენტირებული   კურსის გავლის ორგანიზებას უზრუნველყოფს სპეციალური პენიტენციური სამსახური და  სსიპ დანაშაულის პრევენციის, არასაპატიმრო სასჯელთა აღსრულებისა და პრობაციის ეროვნული სააგენტო.
თავი VII. კოორდინირებული მუშაობა

მუხლი 22.  რეფერირების პროცედურებში ჩართულ უწყებებს შორის კოორდინაცია 
1. საქართველოს შინაგან საქმეთა სამინისტროს შესაბამისი ორგანოები, ახდენენ ოჯახში ძალადობის ფაქტზე რეაგირებას და პირისთვის მსხვერპლის სტატუსის მინიჭებას უზრუნველყოფენ შემაკავებელი ორდერის გამოცემის გზით. ძალადობის განმეორების რეალური საფრთხის შემთხვევაში აწესებენ მოძალადეზე ელექტრონულ ზედამხედველობას.

შემაკავებელი ორდერის ასლი „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“ საქართველოს კანონის საფუძველზე, დაუყოვნებლივ ეგზავნება:

საქართველოს შინაგან საქმეთა სამინისტროს:

ა. ტერიტორიული ორგანოს შესაბამის საუბნო სამსახურს მსხვერპლის საცხოვრებელი ადგილის მიხედვით, შემაკავებელი ორდერით გათვალისწინებული მოთხოვნებისა და ვალდებულებების დარღვევაზე რეაგირების მიზნით;

ბ. შესაბამის სტრუქტურულ ქვედანაყოფს, ინფორმაციის სათანადო ელექტრონულ მონაცემთა ბაზაში შეტანის, დარღვევებზე სწრაფი და ეფექტიანი რეაგირებისა და სტატისტიკური მონაცემების აღრიცხვის მიზნით; 

გ. საჯარო სამართლის იურიდიულ პირს – საქართველოს შინაგან საქმეთა სამინისტროს მომსახურების სააგენტოს, თუ შემაკავებელი ორდერი  იარაღთან დაკავშირებულ საკითხებს შეეხება;

დ. საქართველოს შინაგან საქმეთა სამინისტროს საჯარო სამართლის იურიდიულ პირს – საზოგადოებრივი უსაფრთხოების მართვის ცენტრ „112“-ს (შემდგომ − სსიპ − „112“), თუ შემაკავებელი ორდერი ელექტრონული ზედამხედველობის განხორციელებას ითვალისწინებს. 
2. ელექტრონული ზედამხედველობის განხორციელების მიზნით, საჭიროების შემთხვევაში ხდება საქართველოს შინაგან საქმეთა სამინისტროს, საქართველოს პროკურატურას, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, საქართველოს იუსტიციის სამინისტროს, სასამართლოს და საჭიროების შემთხვევაში სხვა შესაბამის უწყებებს შორის ინფორმაციის გაცვლა. 
3. საქართველოს შინაგან საქმეთა სამინისტროს შესაბამისი უფლებამოსილი პირი ვალდებულია მსხვერპლს განუმარტოს საკუთარი უფლებები და მსხვერპლის თანხმობით უზრუნველყოს მსხვერპლისა და მასზე დამოკიდებული პირის გადაყვანა თავშესაფარში. აღნიშნულ გადაწყვეტილებას აცნობებს სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს და  ერთობლივად უზრუნველყოფენ მსხვერპლისა და მასზე დამოკიდებული პირის უსაფრთხო განთავსებას თავშესაფარში. 
4. საქართველოს შინაგან საქმეთა სამინისტროს შესაბამისი უფლებამოსილი პირი, შემაკავებელი და დამცავი ორდერის მოქმედების პერიოდში ახდენს ორდერებით გათვალისწინებული მოთხოვნებისა და პირობების შესრულების თაობაზე ზედამხედველობას, საქართველოს შინაგან საქმეთა მინისტრის №100 ბრძანების საფუძველზე.  
5. საქართველოს იუსტიციის სამინისტროში შემავალი პენიტენციური დაწესებულება საქართველოს კანონმდებლობის თანახმად, ვალდებულია მოძალადის პენიტენციური დაწესებულებიდან გათავისუფლების, გაქცევის, აგრეთვე დადგენილი წესით დაწესებულების გარეთ ხანმოკლე გასვლის შესახებ დაუყოვნებლივ შეატყობინოს საქართველოს შინაგან საქმეთა სამინისტროს. საქართველოს შინაგან საქმეთა სამინისტრო  აღნიშნულ ინფორმაციას აწვდის მსხვერპლს საცხოვრებელი ადგილის მიხედვით.
6. სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტო კოორდინაციას უწევს მასში შემავალ სტრუქტურულ ერთეულებს და უზრუნველყოფს ოჯახში ძალადობისა და ქალთა მიმართ ძალადობის (მათ შორის სექსუალური ძალადობის) მსხვერპლთა განთავსებას თავშესაფრებში.

7. ძალადობის მსხვერპლის რეფერირება თავშესაფრებში შესაძლოა განხორციელდეს საქართველოს შინაგან საქმეთა სამინისტროს, საქართველოს პროკურატურის, სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს შესაბამისი უფლებამოსილი პირების მეშვეობით ან მსხვერპლის იდენტიფიცირების ჯგუფის მიერ. 
8. მეურვეობისა და მზრუნველობის და ადგილობრივი თვითმმართველობის (მუნიციპალიტეტების) ორგანოების შესაბამისი უფლებამოსილი პირები ახდენენ ოჯახში ძალადობის მსხვერპლთა პირველად იდენტიფიცირებას და მსხვერპლის თანხმობის შემთხვევაში აწვდიან შესაბამის ინფორმაციას საქართველოს შინაგან საქმეთა სამინისტროს შესაბამის უფლებამოსილ ორგანოებს ან მსხვერპლის იდენტიფიცირების ჯგუფს, რომლებიც უზრუნველყოფენ მსხვერპლის სტატუსის დადგენას.
9. გენდერული თანასწორობის, ქალთა მიმართ ძალადობისა და ოჯახში ძალადობის საკითხებზე მომუშავე უწყებათაშორისი კომისია წელიწადში არანაკლებ ორჯერ    ატარებს საკოორდინაციო ხასიათის შეხვედრებს შესაბამისი უწყებების ჩართულობით და განიხილავს უწყებებს შორის კოორდინირებული მუშაობის შედეგებს, გამოწვევებსა და მათი გადაჭრის გზებს და გეგმავს კოორდინირებულ პრევენციულ ღონისძიებებს. 
თავი VIII. გარდამავალი და დასკვნითი დებულებები
მუხლი 23. გარდამავალი დებულებები
1. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრმა 2021 წლის 31 დეკემბერამდე უზრუნველყოს სამედიცინო დაწესებულებების (მათი უფლებამოსილი თანამშრომლების (ჯანმრთელობის დაცვის პერსონალი) მიერ ქალთა მიმართ ძალადობის ან/და ოჯახში ძალადობის   შესაძლო ფაქტის გაანალიზების, პირველადი იდენტიფიკაციის, დოკუმენტირებისა და გადაუდებელი მხარდაჭერის უზრუნველყოფის  წესისა და პირობების (სტანდარტული ოპერაციული პროცედურების) განსაზღვრის თაობაზე შესაბამის სამართლებრივ აქტში შშმ პირების საჭიროებების ინტერგირება.  
2. სსიპ სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს დირექტორმა 2021 წლის 31 დეკემბერამდე უზრუნველყოს ეროვნული რეფერალური მექანიზმის მე-9 მუხლით გათვალისწინებული კითხვარის ფორმისა და ქალთა მიმართ ძალადობის ან/და ოჯახში ძალადობის  სავარაუდო მსხვერპლის შეფასების დოკუმენტის დამტკიცება.
3. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2021 წლის 31 დეკემბერამდე უზრუნველყოს შშმ პირთა ინსტიტუციებში, სათემო ორგანიზაციებში, თავშესაფრებში, მინდობით აღზრდაში  და მცირე საოჯახო ტიპის სახლებში ქალთა მიმართ ძალადობის ან/და ოჯახში ძალადობის პრევენციის, იდენტიფიცირების და რეაგირების დამატებითი მექანიზმების შემუშავება. 
4. საქართველოს შინაგან საქმეთა სამინისტრომ 2021 წლის 31 დეკემბერამდე რეფერალური მექანიზმის განხორციელების მიზნით უზრუნველყოს შიდა ინსტრუქციის დამტკიცება.  
5. საქართველოს იუსტიციის სამინისტრომ 2022 წლის 31 დეკემბრამდე უზრუნველყოს მეუღლის/პარტნიორის მიმართ ძალადობის რისკის შეფასების (SPAPRA) ინსტრუქციის შემუშავება და დამტკიცება.
6. სპეციალურმა პენიტენციურმა სამსახურმა  2022 წლის 31 იანვამდე უზრუნველყოს საკანონმდებლო ცვლილებების პაკეტის მომზადება მოძალადეთა ქცევის კორექციისკენ მიმართულ ღონისძიებებში მსჯავრდებულთა სავალდებულო მონაწილეობის აღსრულების წესის შესამუშავებლად.
7. ადგილობრივმა თვითმმართველობებმა (მუნიციპალიტეტებმა) ოჯახში ძალადობის ფაქტის იდენტიფიცირებისა და მასზე შესაბამისი რეაგირებისთვის საჭირო სახელმძღვანელო დოკუმენტების მომზადება და დამტკიცება უზრუნველყონ 2021 წლის 31 დეკემბერამდე.
მუხლი 24. დასკვნითი დებულებები

1. ეროვნული რეფერალური მექანიზმი, გარდა 23-ე მუხლისა, ამოქმედდეს 2021 წლის 31 იანვრიდან.
2. ეროვნული რეფერალური მექანიზმის 23-ე მუხლი ამოქმედდეს გამოქვეყნებისთანავე.         
დოკუმენტი შემუშავებულია გაეროს მოსახლეობის ფონდის (UNFPA) საქართველოს ოფისის დახმარებით, მდგრადი განვითარების მიზნების ფონდის (SDG Fund) მიერ მხარდაჭერილი გაეროს ერთობლივი პროგრამის „სოციალური დაცვის სისტემის ტრანსფორმაცია შეზღუდული შესაძლებლობის მქონე პირებისთვის“ ფარგლებში. დოკუმენტზე მუშაობის პროცესს გაეროს მოსახლეობის ფონდის მხრიდან უძღვებოდნენ ექსპერტები ნინო ჩიხლაძე, მაგული შაღაშვილი და გოგა ხატიაშვილი. 

